
INTIEM MET GOD

Die hart van die mens hunker na verhouding; sinvolle verhouding van tasbare terugvoering, verby fantasie of voorbehoud. Verhouding van die hoogste gehalte, vry van enige minderwaardigheid, aanklag, skuldgevoel en veroordeling of agterdog; dit is die sleutelopenbaring van die Bybel. 1Kor.1:9. 

Godsdiens vermaak die mens vir eeue reeds met elke denkbare poging en dissipline om met godheid te kontak. Die hele verlossingsboodskap beklemtoon egter die inisiatief van God om die mens met Homself te versoen. Die evangelie openbaar die sukses van hierdie vereniging: hoe God daarin geslaag het om die gevalle mens in onskuld te herstel. Rom.1:16,17. Dit wat geloof besonders maak en anders as enige godsdiens oefening, is juis die ontdek dat die Skepper self die inisiatief neem. “Hierin is die liefde: nie dat ons God liefgehad het nie, maar dat Hy ons liefgehad het en sy Seun gestuur het as 'n versoening vir ons sondes. Ons het lief, omdat Hy ons eerste lief gehad het.”  1Joh.4:10,19.

Vir die eerste keer in die geskiedenis van die Heelal, sou die onsigbare Skeppergod Sy Beeld en Gelykenis vertoon in die liggaam van vlees! Hierdie intieme, grootse oomblik word die verwysing van ‘n goddelike teenwoordigheid op planeet aarde en skeppingsdoel wat vir altyd die toekoms en wese van die mens sou beïnvloed en bepaal. Gen.1:26,27,31. Die openbaring van die evangelie bewys hoe God die oorspronklike bloudrukontwerp van die mens in Christus verlos tenspyte van die mensdom se val in sonde. Die mens se assosiasie en ewige verbintenis met God in Christus, reeds vanaf voor die grondlegging van die aarde, word geregverdig. Ef.1:4,5. God het die mens in Christus gevind nog voor Hy hom in Adam verloor het! Hierdie gedagte verklaar die kruis.

Soveel klem is gelê op die implikasie van Adam se val terwyl iets van veel groter effek nou ons onverdeelde aandag verg. Joh.10:10. Die evangelie beklemtoon die liefdesdroom van God en vier die versoening van die mens met sy Skepper in absolute onskuld. In Christus het God ‘n einde gebring aan elke verskoning tot afstand. “Deur God is julle in Christus, wat vir ons geword het wysheid uit God en geregtigheid en heiligmaking en verlossing.” 1Kor.1:30. Die Skeppingsdoel van die mens, is om die geesgenoot en kameraad van God te wees. Die mens is God se liefdesdroom. In sy wese is hy die godsoort. “Julle is gode, julle is almal seuns van die Allerhoogste. Ps.82:6. “Maar die Steenrots wat jou verwek het, het jy veronagsaam; en jy het die God vergeet wat jou voortgebring het. Deut.32:18. Dawid profeteer die kruisdood van die Messias-Christus in Psalm 22 en sien die triomf van die kruis in vers 28, “Al die eindes van die aarde sal daaraan dink en hulle tot die HERE bekeer, en al die geslagte van die nasies sal voor u aangesig aanbid.” In Christus slaag God daarin om elke denkbare verskoning tot afstand en isolasie te kanselleer. Die mens het geen verskoning meer om God te mis nie. Die inkarnasie is die snelweg uit die woestyn. Jesaja sien die detail van die mees gesofistikeerde padbou ingenieursplan; elke hoë plek is platgestoot, elke vallei is sorgvuldig opgevul, elke krom draai is reguit gemaak en selfs die growwe plekke glad! Jes.40:3,5, Lukas 3:4-6. 

In Sy kruisdood maak Hy ‘n plek vir die mens om te wees waar Hy is, in die boesem van die Vader. Joh.14:2,3,20.  “In dié dag sal julle weet dat Ek in my Vader is, en julle in My, en Ek in julle.” Kol.1:21,22,3:3, “Ook julle wat vroeër vervreemd was en vyandig gesind deur bose werke, het Hy nou versoen in die liggaam van sy vlees deur die dood, om julle heilig en sonder gebrek en onberispelik voor Hom te stel.” 2Kor.5:19. “God het die hele wêreld met Homself versoen in Christus.”  Dit is die goeie nuus! 

“Ek dank God met opgewonde blydskap vir julle oor die genade en guns wat Hy julle in Christus gegee het. Ek dank Hom vir alles waarmee Hy julle verryk het in Christus. Julle deel in volle insig en kan hierdie ken​nis ongehinderd vertolk en spontane uitdrukking daaraan gee in elke gesprek en verhouding. In julle wese bevestig God die waarheid van die getuienis van Christus. Terwyl julle met erns en verwagting die openbaring van Jesus Christus vasgryp, kom julle in geen enkele bestanddeel van Sy genade tekort nie. Hy handhaaf julle onskuld om onberispelik voor Hom te wees in die dag van Jesus Christus. (Jes​us is die waarborg van julle vryspraak. Hyself is julle kwytskeldingsdokument teenoor elke aanklag of agterdog.) God roep julle op grond van Sy eie oortuiging en integriteit om dieselfde ge​halte verhouding met Hom te geniet as Sy Seun. Daarom doen ek 'n beroep op julle om eens​gesind te wees vanuit dieselfde oortuiging terwyl julle dieselfde opinie handhaaf. Julle praat tog uit dieselfde mond!” 1Kor.1:4-10. “You possess full knowledge and give full expression because in you the evidence for the truth of Christ has found confirmation.” New English Bible (v.5,6.) Die King James vertaling sê, “net soos die getuienis van Jesus Christus in julle bevestig is.” Paulus daag elke gelowige om met volle geloofsversekerheid en verwagting die openbaring van Christus in hulle te besef. Die genadepaket sluit als in wat die mens in staat sou stel tot  ‘n lewensvervulling van die hoogste gehalte. Jesus is die waarborg van die mens se kwytskelding; Sy getuienis is die geldige bewys teen alle aanklag of agterdog. 

Dit is belangrik dat vanuit die staanspoor besef word, dat die Woord van God nie noodwendig die aanhaling van een of ander Skrifverwysing buite konteks is nie.  God se ewige gesprek met die mens kulmineer in die vleeswording van die Woord wat van die begin af was. Gen.1:26. “Nadat God baiekeer en op baie maniere in die ou tyd gespreek het tot die vaders deur die profete, het Hy in hierdie laaste dae tot ons gespreek deur die Seun. Hy, wat die afskynsel is van sy heerlikheid en die afdruksel van sy wese en alle dinge dra deur die woord van sy krag, nadat Hy deur Homself die reiniging van ons sondes bewerk het, het gaan sit aan die regterhand van die Majesteit in die hoogte.” Heb.1:1,3. “As julle in My Woord bly, sal julle die waarheid ken, en die waarheid sal julle vrymaak. As die Seun julle dan vrygemaak het, sal julle waarlik vry wees.” Joh.8:36. Die openbaring van seunskap is die Woord wat waarlik vry maak! Jesus verteenwoordig die mens! Die finale konteks en verband waarbinne die gedagtes van die Ewige Vader geopenbaar word, is die seunskap van die mens. Met ander woorde, die mens vind en ontdek sy ware oorsprong in God alleen. Hierdie realiteit is ‘n groter getuienis as die moederskoot herkoms en oortref enige aanspraak van die vader van die leuens. Paulus getuig daarvan in Gal.1:15,16 wanneer hy verklaar dat God hom losgemaak het van sy moederskoot, sy vleesidentiteit, toe Hy Sy seun in hom openbaar het. Die hele evangelie gaan oor die besef dat die mens einlik uit God is en van bo-af gebore is.
Hier volg vyf sleutelbestandele tot sinvolle vriendskap:

· Onvoorwaardelike liefde (guns, erkenning, waardering) neem die inisiatief en gee die pas aan. 

· Absolute getrouheid (integriteit, oortuig​ing) 

· Onskuld, vergifnis en algehele kwytskelding; geen agterdog, skuldgevoel of veroordeling nie. 

· Eensgesindheid; 

· Langtermyn waarborg (Die duur van die vriendskap.) 
1) God neem die inisiatief in hierdie verhouding. Die openbaring van God se inisiatief onderskei ware Christen geloof van enige ander vorm van godsdiens. Dit gaan nie oor die poging van die mens om die aandag en guns van die godheid te probeer wen nie. Soveel godsdiens energie gaan oor die lomp probeer van die mens om ‘n kwaai god se bui te beïnvloed. In Afrika sal geen toordokter enige geld maak as die voorvaders nie altyd ongelukkig of kwaad voorgestel word nie! 

Die Goeie Nuus verkondig hoe God daarin slaag om ‘n vyandiggesinde wêreld met Homself te versoen! Rom.5:10.  Dis nie die offer wat die mens bereid is om te bring wat die ding doen nie, dis die Lam van God wat die sondes van die wêreld wegneem! “En toe Abraham sy oë opslaan, sien hy meteens 'n ram wat agter in die bos met sy horings vasgeraak het. En Abraham het gegaan en die ram geneem en dit as brandoffer in die plek van sy seun geoffer. En Abraham het dié plek genoem: Die HERE sal voorsien! Sodat vandag nog gesê word: Op die berg van die HERE sal dit voorsien word.” Gen.22:13,14. “Hy is mishandel, hoewel Hy onderworpe was, en Hy het sy mond nie oopgemaak nie; (om Homself te verdedig nie) soos 'n lam wat na die slagplek gelei word en soos 'n skaap wat stom is voor sy skeerders, ja, Hy het sy mond nie oopgemaak nie. Jes. 53:7. “Die volgende dag sien Johannes Jesus na hom toe kom, en hy sê: Dáár is die Lam van God wat die sonde van die wêreld wegneem!” Joh.1:29. In die Nuwe Testament is daar geen sprake van enige bydra wat die mens moet maak om God se welbehae te wen nie, geen tiendes of offergawes kan Sy guns koop nie! Die Lam van God alleen is waardig om die mens te verlos! God self bewerk verlossing. O, dat die mens dit sal sien! Deur Hom is julle in Christus Jesus, wat vir ons geword het wysheid uit God en geregtigheid en heiligmaking en verlossing. 1Kor.1:30.

“Ons besef met oortuiging dat God ons innig lief het - ons het lief om​dat Hy ons eerste liefgehad het; Sy liefde het ons liefde wakker gemaak. 1Joh.4:16-19. “Want so lief het God die wêreld gehad, dat Hy sy eniggebore Seun gegee het, sodat elkeen wat in Hom glo, nie verlore mag gaan nie, maar die ewige lewe kan hê.”  Joh.3:16. Terwyl ons nog vasgevang in sonde was, het Hy ons reeds liefgehad. Rom. 5:8. Indien sonde die mens sou skei van God se liefde, sou verlossing onmoontlik wees. Jesus Christus is die maat​staf van God se guns en liefde. “Maar aan elkeen van ons is die genade gegee volgens die mate van die gawe van Christus.” Ef. 4:7. Jesus Christus is die waarde wat God op elke mens plaas! Hy het ons losgekoop van 'n sinnelose lewenswyse wat ons oorgeërf het van die gevalle Adamiese ras, nie met tydelike waardes soos silwer of goud nie, maar met die kosbare bloed van Chris​tus. 1Pet. 1:18,19.

“Wat is die mens dan tog dat God hom so hoog ag?” Job 7:17 ‘Waarom is God se ge​dagtes dan so op die mens gerig?’ Ps. 8:4. God het Sy Beeld in die mens kom verlos. “Of watter vrou wat tien pennings het, as sy een penning verloor, steek nie 'n lamp op en vee die huis uit en soek sorgvuldig totdat sy dit kry nie? En as sy dit kry, roep sy haar vriendinne en buurvroue bymekaar en sê: Wees saam met my bly, want ek het die penning gekry wat ek verloor het.” Luk.15:8-9. “O God, U gedagtes is vir my so kosbaar! Die somtotaal daarvan oorweldig my; sou ek hulle almal kon bymekaar tel is hulle nog steeds meer as al die sandkorrels.” Ps.139:17,18. Hy sien die eindproduk van Sy liefdesoffer en dit versadig Hom. Jes. 53:4,5,11.God vind Sy vreugde en vervulling in Sy liefde vir die mens. “Hy is stil tevrede in Sy liefde; dan dans Hy in opgewonde blydskap oor die mens.” Sefanja 3:17. Liefde is die vertrekpunt van geloof. Gal.5:6. Sy inisiatief noodsaak ons reaksie!    

2) God se oortuiging en geloofwaardigheid is die integriteit van hierdie vereniging. Hy begeer met jaloerse ywer dat ons in dieselfde oortuiging sal deel as Hy. Daarom waarborg Hy Sy ooreenkoms met die mens met 'n eed, amper asof Hy nie vertrou kan word nie! Heb.6:9-20. Om ‘n einde te bring aan alle moontlike twyfel of teëspraak, sal die mens by ‘n hoër gesag ‘n eed sweer, in die beëdiging van ‘n ooreenkoms. God sweer by Homself omdat daar geen hoër orde bestaan nie, en gee sodoende Sy troon as waarborg van Sy oortuiging oor ons! Niks kan God van koers af dwing nie. In Jesus sê God "ja" vir jou op elke belofte. Hyself is die waarborg van God se getrouheid. In Sy Persoon is Hy die vervulling van elke belofte wat God in gedagte gehad het vir die mens! Die evangelie kan nie ja en nee tersefdertyd sê nie! 2Kor.1:18-22. 

“Maar wat gebeur as sommige ontrou sou wees? Sal hulle ontrou miskien die getrouheid van God vernietig? Nee, geensins nie! God bly getrou al sou elke mens leuenagtig wees.” Rom.3:3,4. “As ons ontrou is, Hy bly getrou; Hy kan Homself nie verloën nie.” 2Tim.2:13. “Abraham het nie vir ‘n oomblik gehuiwer oor God se uitspraak nie, sy geloof was vir hom ‘n kragbron van inspirasie terwyl hy aanhou God se opinie bely het. (Grieks, doxa, opinie.) (Letterlik hy het God se opinie aan Hom teruggegee, terug-reflekteer, Grieks didomi om iets aan iemand terug te besorg wat sy eie is.) Hy was tenvolle oortuig dat God doen presies wat Hy sê. Op hiedie basis is Abraham se geloof hom tot geregtigheid gereken.” Rom.4:20,21. “God kan nie lieg nie.” Titus1:2, “Daarom dank ons God ook sonder ophou dat, toe julle die woord van God ontvang het wat deur ons verkondig is, julle dit aangeneem het nie as die woord van mense nie, maar, soos dit waarlik is, as die woord van God wat ook werk in julle wat glo.” Toe julle ons die eerste keer hoor preek het, het julle nie ons woorde afgeskryf as maar net nog ‘n nuwe opinie op die mark nie, maar julle het die woord ter harte geneem asof dit God self was wat in ons tot julle gespreek het. Dis hoekom die woord in julle soos saad onkiem het en nou nog steeds kragtig in julle werk! 1Tess.2:13. “Die Woord is beslis waar en kan sonder huiwering of enige voorbehoud aan​vaar word.” 1Tim.4:9. 

Jesus is die oorsprong en die vervulling van ons geloof. Hy is tersefdertyd die bron en die bevestiging daarvan. Heb.12:2. Die verlossing van die mens is nie op risiko of in die weegskaal nie! Dis ‘n afgehandelde saak!  God is nie nog in ‘n proses van besluitneming gewikkel waarvan die uitslag nog steeds onseker is nie! 

Die evangelie openbaar die meriete van verlossing. God se oortuiging in die mens se verlossing is die gesagsbasis van ons geloof. Rom.1:16,17 (Van geloof tot geloof, God se geloof verwek ons geloof). By God bestaan daar geen huiwering of twyfel oor die feit dat die mens kwytgeskeld, regverdigverklaar, genees en verlos is nie. Die integriteit van God dien as ewige bewys van die mens se saligheid. Die feit dat God die mens roep tot verhouding bewys nie alleen die moontlikheid tot, maar weliswaar die regsgeldigheid van so 'n verhouding. 

Omdat die mens gees is en in sy wese die godsoort, is elkeen geloofmagtig of soos die Engelse sê, “faith-compatible.” Ons het dieselfde gees van geloof, soos geskrywe is: “dit waarvan ek oortuig is praat ek spontaan,” net so spreek ons ook met durf dit wat ons glo. 2Kor.4:13. Die konteks van hiedie skrif is die spieëlbeeld-beginsel. 2Kor3:18,4:1-18. Al sou Paulus miskien rede hê om moed te verloor weens talle teleurstellings, besef hy dat die beeld van God onbedek in die aangesig van Jesus weer in die vlees vertoon word soos in ‘n spieël. Dit is die woord wat in ons hart gegrafeer is en wat deur geen teëspraak uitgewis kan word nie. Dit is die lewende brief wat geken en gelees word deur alle mense. Die integriteit van ons lewe maak ‘n appél op elkeen se gewete. 2Kor.4:2.

Ontdek die Bybel as 'n wettige identiteits-dokument van die mens! Die inskripsie en beeld van die Keiser gee aan die stukkie metaal sy koopkrag, net so is die woord van God ‘n geldige eenheid wat die integriteit van die mens se oorsprong en verlossing openbaar soos in ‘n spieël. Dit is soos die watermerk in papeirgeld. God se Beeld in die mens word vertoon in Christus as verwysing en koopkrag tot ons saligheid. Jak.1:18,23, 2Kor.3:18. 

3) Onskuld waarborg verhoudingskwaliteit. Sondebewustheid kanseleer onmiddelik intimiteit. Geen verhouding kan oorleef binne ‘n omgewing van vrees, agterdog, skuldgevoel of veroordeling nie. 

Vir vriendskap om enigiets werd te wees is onskuld ononderhandelbaar. Dieselfde onskuld waarin Adam geleef het voor die val, is die ruimte waarbinne Jesus die mens met God versoen! Ons voorreg om God intiem te ken en te geniet is vir altyd herstel! Elke aanklag teen die mens is uitgedelg. Die mensdom staan weer voor God kwytgeskeld en in absolute onskuld! Hierdie waarheid kan nie oorbeklemtoon word nie! Die kerk verkondig steeds dat die mens eers vergewe word wanneer hy glo en Jesus aanneem, die evangelie openbaar dat die mens reeds vergewe is. Dit is wat die mens moet glo! “Wanneer julle bid, glo dat julle dit reeds ontvang het en julle sal dit verkry!” Markus 11:22,24. Die mens se verlossing en genesing hoef nie nog onderhandel te word nie! Verkeerde lering laat die mens dink dat God in ‘n gedurige tweestryd met die vyand van die mens gewikkel is, ‘n tipe toutrekkery of armdruk kompetisie! Die vyand wil hê dat jy dit moet glo. Dit hou hom in die spel want jou onkunde bemagtig hom! 

Ons moet anders kyk na die mens. Iets het klaar met die mens gebeur in Christus. “Hef op julle oë en sien dat die oes reeds ryp is!” Joh.4:35. Tydsverloop gaan nie die oes nog ryper maak nie! “Jy mag geen mens meer onrein of onheilig ag nie!” Hand.10:28. “Daarom ken ek van nou af geen mens meer volgens die vlees nie!” 2Kor.5:16.

Die verlore seun is nie uit op borgtog nie, hy staan onskuldig voor sy Vader asof hy nooit weg was nie, al hou sy eie broer hom nog verantwoordelik en op ‘n afstand! Natuurlik moes hy t’rugkeer om die omhelsing van Sy Vader te ervaar, maar waarheen het hy teruggekeer? Nie na ‘n nors frons-op-die-voorkop-pa wat nie kan wag om hom te straf nie! Maar na ‘n Vader wat hom van ver af sien aankom en hom tegemoet hardloop!

“Hy was oorgelewer ter wille van ons misdade en is opgewek omdat ons regverdig verklaar is. Omdat ons dan uit die geloof geregverdig is, het ons vrede by God deur onse Here Jesus Christus” Rom.4:25-5:1. Sy opstanding is die bewys dat die mens kwytgeskeld is. 

Verlossing verklaar egter soveel meer as bloot net die vergifnis van sonde. Die mag en heerskappy van sonde is oor die mens gebreek! “Terwyl ons nog geestelik dood was in ‘n vervalle toestand, verslaaf aan seksuele begeertes, het Hy ons saam met Hom lewend gemaak deurdat Hy ons al die misdade vergeef het, en die skuldbrief teen ons, wat met sy insettinge ons vyandig was, uitgedelg en weggeruim het deur dit aan die kruis vas te nael, nadat Hy die owerhede en magte uitgeklee en hulle in die openbaar tentoongestel en daardeur oor hulle getriomfeer het.” Kol. 2:13-15. 

Die Contemporary English Version sê, “God used Christ's body to condemn sin in the flesh.” 

Die reputasie van die sondeheerskappy oor die vlees is in die liggaam van Jesus beïndig! Die Knox vertaling sê, “He has signed the death-warrant of sin in our nature.” Rom.8:3. 

“Die dood bring tog ‘n finale einde aan sonde. Aangesien Jesus dan namens ons in die vlees gely het, (Hy het in werklikheid ons dood gesterf) daarom moet ons noodwendig ons gedagtes bewapen teen elke versoeking en aanklag, met die besef van die volle implikasie van ons insluiting en vereenselwiging met Hom! Nou kan ons met vrymoedigheid onbevrees die res van ons tyd in die liggaam leef. Die vervulde plan van God se oortuiging inspireer ons om vry te wees van enige verdere verpligting teenoor die dwang van vleeslike begeertes en hartstogte. 1Pet.3:18, 4:1,2. “Want die dood wat Hy gesterf het, het Hy vir die sonde eens en vir altyd gesterwe; maar die lewe wat Hy leef, leef Hy vir God. So moet julle ook reken dat julle wel vir die sonde dood is, maar lewend is vir God in Christus Jesus.” Rm.6:10,11. Gr.logitzomai, logiese gevolg-trekking) “Daarom dan, net soos dit deur een misdaad vir alle mense tot ver-oordeling gekom het, so ook is dit deur een daad van geregtigheid vir alle mense tot regverdigmaking van die lewe.” Rm.5:18. “Loof die HERE, o my siel, en vergeet geeneen van sy weldade nie! Wat al jou ongeregtigheid vergewe, wat al jou krankhede genees, Hy handel met ons nie na ons sondes en vergeld ons nie na ons ongeregtighede nie. Want so hoog as die hemel is bo die aarde, so geweldig is sy goedertierenheid oor die wat Hom vrees. So ver as die ooste verwyderd is van die weste, so ver verwyder Hy ons oortredinge van ons. Ps.103:2,3,10-12. “Ek sal die skuld van hierdie land op een dag uitdelg.” Sag.3:1-9. 

Die evangelie verkondig en beklemtoon ‘n geregtigheidsbewustheid eerder as ‘n sondebewustheid. “Want die wet, wat 'n skaduwee het van die toekomstige weldade, nie die beeld self van die dinge nie, kan nooit deur dieselfde offers wat jaar na jaar gedurig gebring word, die wat toetree, tot volmaaktheid lei nie. Anders sou hulle opgehou het om geoffer te word, omdat die wat die diens verrig, nadat hulle een maal gereinig is, geen bewussyn meer van sondes sou gehad het nie. Maar in dié offers is daar jaar na jaar 'n herinnering aan die sondes; want die bloed van stiere en bokke kan onmoontlik die sonde wegneem.” Heb.9:9-14. Heb.10:1-4,14,22. Die Lam van God het die sonde van die wêreld weggeneem. “Nou het Hy een maal in die voleinding van die eeue verskyn om die sonde deur sy offer weg te doen.” Heb.9:26. Elke aanklag teen die mens is ge​kanselleer. Joh.12:31,32. God het sonde agter die rug en begeer dat ons dieselfde doen.

 4) Absolute eensgesindheid verseker maksimum vriendskap. Dit is nie ‘n luukse opsie nie, maar die slotsom van geloofs-openbaring! Vriendskap is nie ‘n belonging van wilsinspanning tot verhouding nie, dit is die vrug van die besef van die onvervangbare waarde wat God in elke mens raaksien en in seunskap openbaar. Ons elkeen deel dieselfde verwysing. In Christus het ons alles in gemeen! Daar bestaan geen grond meer tot wedywering of tweespalt nie. As niks ons kan skei van Sy liefde nie, kan niks ons mos meer skei van mekaar nie!  Onbedreigde vriendskap, ongeveins en onbelemmerd is vir elkeen bedoel!

Paulus beklemtoon daarom, dat vanuit ons eenwees as vertrekpunt, ons gesprek fyn fokus op elke detail bestandeel van ons spieëlbeeld identiteit in Christus. Filemon v6. “Maar ek vermaan julle, broeders, in die Naam van onse Here Jesus Christus, om almal eenstemmig te wees, en dat daar geen skeuringe onder julle moet wees nie, maar dat julle verenig moet wees in dieselfde gesindheid en in dieselfde mening.” 1Kor.1:10. (Grieks, ons moet dieselfde taal praat, uit een mond, dieselfde ding sê, dieselfde oortuiging napraat) Hy besef dat die gemeenskaplike faktor van die mens se volledige insluiting in Christus, so alles omvattend is, dat daar werklik geen rede meer oorbly vir die mens om vyandskap of afstand te ervaar nie! Die mens smag so na vriendskap en aanvaarding verby die bonsai ruimte van agterdog, verleentheid, teleurstelling of prestasie en applous. Vergifnis herstel onskuld. 

Dit wat ons oortuig is van, praat ons spontaan, vanuit dieselfde gees van geloof. 2Kor.4:13. “Ons insluiting in Hom inspireer my met oortuiging aangaande julle dat julle net so sal dink soos ek.” Gal.5:10. Die feit dat ons in Hom een is, laat geen ruimte vir persoonlike meningsverskille wat distansie tussen ons sou bring nie. Ons het immers net een verwysing en deel in dieselfde oortuiging. G’n wonder Paulus sê dis dom om steeds mekaar met mekaar te vergelyk en met mekaar mee te ding vir erkenning. 2Kor.10:12. Geen persoonlike, voorkeure of vooroordele kan stand hou teen die besef van die implikasie van God se versoening en genadeverdienste in Christus nie. 

Paulus herinner Titus daaraan om van niemand kwaad te spreek of te skinder nie, om argumente te vermy en om opreg hoflik en vriendelik teenoor elke mens te wees. Ons moet besef dat ons almal het voorheen in onkunde gedurig met mekaar kompeteer, getwis en geredekawel en was meegesleur deur allerhande welluste, gierigheid en drange. Selfsug, jaloesie en agterbaksheid was aan die orde van die dag. Ons kon mekaar nie verdra nie! Binne in daardie toestand van volslae beneweling het God ons oorweldig met Sy goedheid en deernis vir die mens; Dit was soos om met ‘n helikopter uir ‘n stromende maalkolk gered te word! Titus 3:2-5.

Vergenoegdheid is ons vertrekpunt, nie die eindpunt nie! In goeie of slegte gerugte aangaande ons, in oorvloed of in gebrek. “Nie dat ek dit uit gebrek sê nie, want ek het geleer om vergenoeg te wees met die omstandighede waarin ek is. Ek weet om verneder te word, ek weet ook om oorvloed te hê; in elke opsig en in alle dinge is ek onderrig: om versadig te word sowel as om honger te ly, om oorvloed te hê sowel as om gebrek te ly. Ek is tot alles in staat deur Christus wat my krag gee.” Fil.4:11-13. Geen mens of omstandigheid kan my meer beroof of ‘n bydra bring tot vervulling nie. Ons hoef nooit weer onsself te wreek of te verdedig nie. Ons het nie meer ‘n reputasie om te beskerm nie! Dis ‘n veel beter opsie om eerder waarde en mooi in elke mens te sien, selfs wanneer jy beledig voel of finansieël ingeloop is! “Vergeld niemand kwaad vir kwaad nie; bedink wat goed is voor alle mense; (Grieks, pronoeo kalon, om vooruit reeds die mooi te herken en te verwag) as dit moontlik is, sover dit van julle afhang, leef in vrede met alle mense. (Letterlik, julle het dit in julle om met almal in vrede te lewe!) Moenie julle wreek nie, As jou vyand dan honger het, gee hom iets om te eet; as hy dors het, gee hom iets om te drink, want sodoende sal jy op sy hoof vurige kole ophoop.” Rm.12:17-20. 

Hiers ‘n groot lewensles: daar is geen groter afstand tussen twee partye as vyandskap nie. Mens kan om dieselfde tafel sit of selfs in dieselfde bed slaap en myle van mekaar geskei wees. In so ‘n geval, as die een party sou swaarkry sou dit ‘n ideale geleentheid wees om te voel dat die wiel gedraai het en die ander persoon of party nou hul verdiende loon ontvang. In die lig van versoening is dit juis die mees strategiese geleentheid om in die teenoorgestelde gesindheid op te tree! Onthou, God sien goud in elke mens! Hy het Hom met ons versoen terwyl ons nog sondaars en vyandiggesind was! Deur prakties uit te reik na selfs jou vyand wanneer hy behoefte het, is soos wanneer ‘n goudsmid vurige kole ophoop om die kosbare metaal uit die erts te brand!  Elke verskoning in die ander persoon se kop van verbittering, verleentheid of afstand smelt letterlik weg voor praktiese liefde. Spr.25:21,22. Hierdie waarheid kan egskeiding stop en selfs oorloë laat ophou! Onthou, waardebesef motifeer liefde baie meer effektief as jammerte! Soveel humanitêre aksies word uit jammerte of skuldgevoel gedryf. 

Die goedheid van God noodsaak ons tot ‘n radikale verandering van denke. “Of verag jy die rykdom van sy goeder-tierenheid en verdraagsaamheid en lankmoedigheid, omdat jy nie besef dat die goedertierenheid van God jou tot bekering wil lei nie?” Rom.2:4 “Want die liefde van Christus dring ons, Ons ken dus van nou af niemand meer na die vlees nie: 2Kor.5:14,16. God is nie verward oor ons nie, daarom kan ons dit bekostig om een te wees in dieselfde opinie. 1Kor.2:2, Hnd.10:15,28, 1Joh.1:7, Ps.36:9, 2Kor.1:18, 1Joh. 5:9,10, 1Joh.2: 8,9,  Heb.2:11.
5) Die duur van die vriendskap ("living happily ever after!) Geniet 'n toekoms sonder grense; onbelemmerd, onbeperk en ononderbroke! Vir Job was hierdie gedagte net te goed om waar te wees. Vrees domineer sy verhouding met God. Job1:5, 3:25 Hy herinner homself uiteindelik aan die dae toe Hy God soos 'n huisvriend geken het, maar verwys daarna as ‘die herfstyd van God se vriendskap.’ Die winter moet een of ander tyd hierdie vriendskap beeїndig, vrees hy. Job 29:2-4 RSV.

In Christus lê God 'n basis tot ongehinderde vriendskap. God droom van die begin af oor 'n vriendskap wat nie deur enige seisoen gemeet of beperk sou word nie. Efesiërs 1:4,5 bevestig dat ons van altyd af God se liefdesdroom is. In Christus is die Sabbat nie meer ‘n skadubeeld wat weekliks gevier moet word nie, maar die vervulling van ‘n volmaakte verlossing. Kol.2:16,17. Als wat Adam verloor het, is herstel! Die Sabbat is nou ‘n viering van God se ongehinderde genieting van die mens en die mens se ongehinderde genieting van God en van mekaar. 

Johannes, die dissipel, skryf sestig jaar na hy laas vir Jesus in die vlees gesien het van ‘n onbelemmerde vriendskap wat hy vir elkeen gun. Hy gebruik die woord, koinonia wat praat van ‘n gemeenskaplike deelname in ‘n venootskap van gelyke stand. “Ons boodskap beklemtoon die Woord wat van die begin af lewe is, dit wat eers net ‘n gerug aangaande Hom was, maar skielik sigbaar word binne ons gesigsveld en selfs tasbaar ons eie is. Hierdie lewe is soos dagbreek, en ons is ooggetuies van ‘n nuwe dag! Dit is binne elkeen se bereik en sal elkeen se blydskap vol maak, dis hoekom ek skryf! 1Joh.1:1-4. God is net lig, Hy kan nie terselfdertyd duisternis wees nie. Om in die lig te wandel soos Hy in die lig is, beteken om die mens eksklusief te sien vanuit Sy opinie. God se lig oor die mens se verlossing van sonde en krankheid is die enigste lig waarin ons wandel. Sondebelydenis beteken letterlik om dieselfde ding te sê. (Grieks, homo, dieselfde en logeo, om te praat.) 

Tradisioneel het sondebelydenis gegaan oor die oorvertel van die probleem. Die priester wil als hoor, al die detail, asof die inhoud van die probleem die meriete dra. Sondebelydenis is nie om vir God van jou sonde te vertel nie, dis om jou sonde van jou God en Sy verlossing in Christus te vertel! God het nie hierdie inligting nodig nie, die magte van duisternis moet dit uit jou mond hoor! God dink nie meer aan jou sonde nie. Dis nie ‘n kwessie van stilbly oor jou sonde of probleme nie, dan bedrieg mens net jouself, dis om in die lig van God se liefde en triomf te wandel. Ons is nie besig met toneelspel godsdiens nie. Spreek elke sonde of siektesimptoom aan in die outoriteit van die lig van verlossing! Sy bloed reinig van alle sonde. Let op hoe Johannes met gelowiges praat op verskillende stadiums van hul geestelike groei, klein kindertjies, jong manne en vaders. 1Joh.2:12-14. Hy skryf aan die kindertjies dat hulle nie moet sondig nie. Om klaar te kry met sonde is nie ‘n ding vir eendag op jou oudag nie. Bejaardheid is nie ‘n voorvereiste vir oorwinning oor sonde nie! Sonde is die uitsondedring. “My kinders, ek skryf hierdie dinge aan julle, dat julle nie moet sondig nie; en as iemand gesondig het, ons het 'n Voorspraak by die Vader, Jesus Christus, die Regverdige. En Hy is 'n versoening vir ons sondes, en nie alleen vir ons s'n nie, maar ook vir dié van die hele wêreld.” 1Jn.2:1,2. Niemand is beter gekwalifiseerd om elke mens te verteenvoordig voor die Vader as Hy nie! “Maar Christus, wat opgetree het as Hoëpriester van die toekomstige weldade,  (die goeie nuus wat deur die profete vooruit vertel is) het deur die groter en volmaakter tabernakel wat nie met hande gemaak is nie, dit wil sê, dit was nie mens-gemaak nie, die mens het geen rol hierin gespeel nie, ook nie met die bloed van bokke en kalwers nie, maar met sy eie bloed eenmaal ingegaan in die heiligdom en ‘n ewige verlossing teweeggebring. Want as die bloed van stiere en bokke en die as van 'n vers wat die verontreinigdes besprinkel, heilig maak tot reiniging van die vlees, hoeveel te meer sal die bloed van Christus, wat Homself deur die ewige Gees aan God sonder smet geoffer het, julle gewete reinig van dooie werke om die lewende God te dien.” Heb.9:11-14. “En julle, wat dood was deur die misdade en die onbesnedenheid van julle vlees, het Hy saam met Hom lewend gemaak deurdat Hy julle al die misdade vergeef het, en die skuldbrief teen ons, wat met sy insettinge ons vyandig was, uitgedelg en weggeruim het deur dit aan die kruis vas te nael, nadat Hy die owerhede en magte uitgeklee en hulle in die openbaar tentoongestel en daardeur oor hulle getriomfeer het. Laat niemand julle dan oordeel in spys of in drank of met betrekking tot 'n fees of nuwemaan of sabbat nie,” Kol.2:13-16. “Wat sal ons dan sê? Sal ons in die sonde bly, dat die genade meer kan word? Dit maak tog geen sin nie, want as ons met Hom ingesluit is in Sy dood, volg dit dat ons net so ingesluit is in Sy opstanding; aangesien ons dit weet dat ons oue mens saam gekruisig is, sodat die liggaam van die sonde tot niet gemaak sou word en ons nie meer die sonde sou dien nie. Want hy wat gesterf het, is geregverdig (vry) van die sonde. So moet julle ook reken (Grieks, logitsomai, logiese slotsom) dat julle wel vir die sonde dood is, maar lewend is vir God in Christus Jesus, onse Here. Laat die sonde dan in julle sterflike liggaam nie heers dat julle aan sy begeerlikhede gehoorsaam sou wees nie. Maar ons dank God dat julle wel diensknegte van die sonde was, maar van harte gehoorsaam geword het aan die voorbeeld (Grieks, tupos, gietvorm, standaard) van die lering wat aan julle oorgelewer is.” Rom.6:1,6,7,11,12,17. “Daar is dan nou geen veroordeling vir die wat in Christus Jesus is nie, vir die wat nie na die vlees wandel nie, maar na die Gees. Want die wet van die Gees van die lewe in Christus Jesus het my vrygemaak van die wet van die sonde en die dood. Want God het wat vir die wet onmoontlik was, omdat dit kragteloos was deur die vlees deur sy eie Seun in die gelykheid van die sondige vlees te stuur, en dit ter wille van die sonde, die sonde veroordeel in die vlees, sodat die reg van die wet vervul kon word in ons wat nie na die vlees wandel nie, maar na die Gees.” Rom.8:1-4. “Omdat Christus dan vir ons na die vlees gely het, moet julle jul ook bewapen met dieselfde gedagte, dat wie na die vlees gely het, opgehou het met die sonde, om die orige tyd in die vlees nie meer volgens die begeerlikhede van die mense te leef nie, maar volgens die wil van God.” 1Pet.4:1,2. “As julle dan saam met Christus opgewek is, soek die dinge daarbo waar Christus is en aan die regterhand van God sit. Bedink die dinge wat daarbo is, nie wat op die aarde is nie. Want julle het gesterwe, en julle lewe is saam met Christus verborge in God.” Kol.3:1-3.

DIE SUKSES VAN DIE KRUIS

God slaag daarin om die effek van Adam se val vir ewig uit te wis. Die evangelie moet ten minste 'n verlossing aankondig wat stand hou met God se oorspronklike skeppings-droom. Nog voor die grondlegging van die aarde vereenselwig God die mens in Christus. Ef.1:4. Hierdie assosiasie beteken dat die mens ingesluit is in alles wat in Jesus se lewe, dood, opstanding en troonposissie verkondig word. Ons is saam met Hom gekruisig en is saam met Hom opgewek en sit saam met Hom in hemelse plekke. “Deur Hom is julle in Christus Jesus, wat vir ons geword het wysheid uit God en geregtigheid en heiligmaking en verlossing.” 1Kor.1:30. Hierdie  ‘insluiting in Christus’ gedagte is nie wensdenkery nie, “dit alles is uit God wat ons met Homself versoen het deur Jesus Christus en ons die bediening van die versoening gegee het, naamlik dat God in Christus die wêreld met Homself versoen het deur hulle hul misdade nie toe te reken nie en die woord van die versoening aan ons toe te vertrou.” 2Kor.5:18-19.

Dit wat met die mensdom gebeur het as resultaat van Adam se val word geheel en al oortref deur dit wat met dieselfde mens gebeur het in Christus. Die volle verhaal van die mens, elke moontlike teengetuienis van veroordeling, skande en sonde, kan nooit die uitslag van God se kwytskelding weer ongeldig maak nie! Daarom pleit God deur ons met elke mens om versoening in sy volle implikasie te besef.

Die Weymouth vertaling van Rom.5:15-18 lyk so: “God’s free gift immeasurably outperforms the transgression in consequence. For if through the transgression of the one individual the mass of mankind have died, infinitely greater is the generosity with which God’s grace, and the gift wrapped up in His grace, which found expression in another individual, Jesus Christ, have been bestowed on the mass of mankind. It follows then that just as the result of a single transgression is a condemnation, which extends to the whole human race, so also the result of a single decree of righteousness is a life-giving acquittal which extends to the whole human race.”

Johnson’s vertaal vers 18 as volg: “The single action of Adam and the single action of Christ is similar, in that all of mankind is affected by it, although the effect is quite different.” 

Dieselfde mensmassa wat deur Adam se sonde meegesleur is word nou aangespreek in die evangelie van Christus. “Die guns van God oortref die skuld van Adam geheel en al. Die effek van dit wat God die mens gratis aanbied in Christus kan nie vergelyk met die effek van Adam se sonde nie; die regsuitspraak wat volg op die een misdaad spel veroordeling uit vir almal. Maar die genade-verdienste, wat op ontelbare misdade volg, bring regsgeldige kwytskelding en vryspraak vir almal.” Rom.5:15,16.

J.B.Phillips skryf (1955) in die voorwoord van sy vertaling van die boek van Handelinge: “Now in much modern evangelism the main plank of the platform is the emphasis, again and again, upon the utter sinfulness of man. “The Bible says, ‘All have sinned’, the modern evangelist will shout. The Bible says, ‘There is none righteous, no not one.’ The Bible says, ‘All our righteousness is as filthy rags’. But Luke in writing the Book of Acts, seemingly knows nothing about this emphasis. He instead highlights the experience of Peter with Cornelius, when God persuades him to call no man common or unclean! Indeed the modern technique of arousing guilt by quoting isolated texts of Scripture is not found in the Book of Acts at all.”

Die sukses van die kruis en die vars impak en implikasie van die opstanding van Jesus uit die dood was duidelik die fokus van die gelowiges in die boek van Handelinge. Die gawes en tekens van die Heilige Gees het juis hierdie groot saligheid bevestig. “Hoe sal ons ontvlug as ons so 'n groot saligheid veronagsaam wat, nadat dit eers deur die Here verkondig is, aan ons bevestig is deur die wat dit gehoor het, terwyl God ook nog saam getuig het deur tekens en wonders en allerhande kragtige dade en gawes van die Heilige Gees?” Heb.2:3-4. “En die woord van God het toegeneem, en die getal van die dissipels het in Jerusalem baie vermeerder, en 'n groot menigte van priesters het gehoorsaam geword aan die geloof.” Hand.6:7. ”Hulle het toe 'n geruime tyd daar deurgebring en vrymoediglik gespreek in die Here, wat aan die woord van sy genade getuienis gegee het deur te beskik dat tekens en wonders deur hulle hande plaasvind.” Hand.14:3. 

Die evangelie openbaar die mens se onskuld; dit is die kwitansie wat die mens se vryspraak bevestig. ’n Kwitansie is 'n geskrewe erkening van betaling; dit dien as 'n wettige verwysing na die gedetail​eerde inhoud van 'n transaksie. Die mensdom staan voor God se regs-uitspraak van verontskuldiging. Sy vergifnis en guns word oral aangekondig! Die evangelie openbaar die grond vir so 'n uitspraak. Die begrip, vryspraak, beteken om wettiglik vrygespreek te wees jeens alle agterdog, aanklag of veroordeling. Die mensdom is amptelik skuldvry verklaar. Hierdie verlossingsdaad is nie ‘n ‘onder die tafel’ onderhandeling met Satan iewers in die geheim agter geslote deure nie! God self, gekamofleer in Jesus se mensliggaam aan die kruis is die amptelike skuldbrief wat bewys dat die wettige straf van sonde vereffen is. Die aanklag teen die mens is gekanselleer. Dit ontwapen die Aanklaer van die mens en stel hom openlik bloot as verslaan. Elke moontlike gesagsvorm van enige owerheid of mag in die hemel en op aarde dra getuienis van hierdie oomblik. Die uur waarvan die profete reeds geslagte lank praat, het gekom. Dis voorbladnuus in die univers! Kol.2:13,14. Satan kan ons nooit weer afpers met skuld of veroordeling nie! Die mens is nie meer sy gyselaar nie! Jesus se opstanding uit die dood is die triomfantlike bevestiging van die regverdiging van die mens. Rom.4:25. Dís ons nuwe geboorte! 1Pet.1:3. God het genoeg gedoen om ons eens en vir altyd te verlos. 

“Want ek skaam my nie oor die evangelie van Christus nie, want dit is die krag van God tot redding vir elkeen wat glo. Want die geregtigheid van God word daarin geopenbaar uit geloof tot geloof, soos geskrywe is: Maar die regverdige sal uit die geloof lewe.” Die openbaring van God se daad van geregtigheid is die outoriteit van die evangelie. Rom.1:16,17. Ons hoef geen verskoning te maak vir die Goeie Nuus nie. Die evangelie openbaar met besliste oortuiging die basis van God se geregtigheid en geloofwaardigheid; dit wat God die reg gee om te sê van die mens wat Hy in Christus openbaar. 

“Uit geloof tot geloof” beteken dat dit wat God glo is die bron van ons geloofservaring. Hoe God verlossing vertolk, waarborg die definisie van die evangelie. Dit wat God in die dood, begrafnis en opstanding van Jesus sien, gee die evangelie sy trefkrag. Nou nooi God ons uit om to ontdek wat Hy in die ‘moeitevolle arbeid van sy siel’ gesien het, wat Hom versadig. Jes.53:11. “In U lig sien ons die lig.” Ps.36:10, 1Jn.1:7. Die getuienis van God is ons verwysing. 1Jh.5:9-11. “Ons ken dus van nou af niemand meer na die vlees nie.” 2Kor. 5:16. “God het my getoon dat ek geen mens onheilig of onrein mag noem nie.” Hand.10:15,28. Geen persoonlike ambisie, kwalifikasie, prestasie of vooraanstaande familie verbintenis gee aan die mens meer prominensie of definisie as die feit dat die individu in Christus verenig en verteenwoordig is nie. Fil.3:4-9.
Die klem van Joh.10:10 is nie die feit dat die dief kom steel, vermink en doodmaak nie, maar dat Jesus gekom het om vir ons die hoogste gehalte lewe te gee! Soveel traktaatjies het altyd Rom.3:23 gebruik as die vertrekpunt om die mens eers tot sonde oortuiging te bring, terwyl die klem eintlik moet val op die goeie nuus in verse 21+22 en 24-26 wat die klimaks van die kruistriomf openbaar! “Maar nou is die geregtigheid van God geopenbaar sonder die wet, terwyl die wet en die profete daarvan getuig, die geregtigheid naamlik van God deur die geloof in (Gr. van) Jesus Christus vir almal en oor almal wat glo, want daar is geen onderskeid nie; want almal het gesondig en dit ontbreek hulle aan die heerlikheid van God, en hulle (almal) word deur sy genade sonder verdienste geregverdig deur die verlossing wat in Christus Jesus is. God het Hom openlik vertoon as die versoeningsoffer deur die geloof in Sy bloed om daarin Sy geregtigheid te verklaar.” Rom.3:21-26. Daar is geen onderskeid nie; dieselfde mense wat veroordeeld gestaan het is nou geregverdig in Christus. 

Die tradisionele godsdiens het vir jare geteer op sonde-bewustheid en die skuldgevoel van die mens. Die meeste blink katedrale is gebou uit ‘skuldgevoel-geld’ wat afgepers is van ‘n massa mense wat nooit die goeie nuus van hul kwytskelding gehoor het nie. 

Reeds in sy tyd, waak Paulus met jaloerse ywer oor die suiwerheid van die evangelie. (Die geloofsopenbaring van Christus in die mens) “Ek verwonder my dat julle so gou afvallig word van hom wat julle deur die genade van Christus geroep het, na 'n ander evangelie toe, terwyl daar geen ander is nie; behalwe dat daar sommige mense is wat julle in die war bring en die evangelie van Christus wil verdraai. Maar ek maak julle bekend, broeders, dat die evangelie wat deur my verkondig is, nie na die mens is nie. Want ek het dit ook nie van 'n mens ontvang of geleer nie, maar deur 'n openbaring van Jesus Christus. Dit het God behaag om my los te maak van my natuurlike identiteit vanuit die vlees, (my vertroue in die vlees) toe Hy my deur sy genade geroep het, (die meriete in Sy genade kanseleer die meriete in my verdienste of natuurlike geboorte) om sy Seun in my te openbaar, sodat ek Hom in die heidene sou verkondig. Ek het dadelik nie vlees en bloed geraadpleeg nie en ook nie na Jerusalem opgegaan na die wat voor my apostels was nie. Aan wie ons selfs nie 'n oomblik in onderworpenheid toegegee het nie, sodat die waarheid van die evangelie by julle bestendig sou bly.” Gal.1:6,7,11,12,15,16. Gal.2:5. 

In Rom.16:25,26 sê hy: “my evangelie is die verkondiging van Jesus Christus ooreenkomstig die openbaring van die verborgenheid van God se geheime plan, (elke mens se insluiting in Hom, 1Kor.2:6,7,8, Hos.6:2.) verskuil deur die eeue in die profetiese woord en die wet, maar wat nou onthul en algemeen bekend gemaak is aan alle nasies.” Die aanhoor van hierdie blye boodskap bring spontane geloofsoortuiging. “Want die reddende genade van God het aan alle mense verskyn.” Tit.2:11. “Geseënd is die God en Vader van onse Here Jesus Christus wat na sy grote barmhartigheid ons die weder-geboorte geskenk het tot 'n lewende hoop deur die opstanding van Jesus Christus uit die dode, tot ‘n onverderflike erfenis wat in die krag van God bewaar word deur die geloof tot die saligheid wat gereed is om geopenbaar te word in die laaste tyd. Sodat die beproefdheid van julle geloof, wat baie kosbaarder is as goud wat vergaan maar deur vuur gelouter word, bevind mag word tot lof en eer en heerlikheid by die openbaring van Jesus Christus. Daarom, omgord die lendene van julle verstand, wees nugter en hoop volkome op die genade wat julle deel word by die openbaring van Jesus Christus. Dit wat wel vooruit geken is voor die grond-legging van die wêreld, maar in hierdie laaste tye geopenbaar is om julle ontwil.” 1Pet.1:3,5,7,13,20. “Skaam jou dan nie oor die getuienis van onse Here of oor my, sy gevangene nie, maar ly saam verdrukkinge vir die evangelie na die krag van God wat ons gered en geroep het met 'n heilige roeping, nie volgens ons werke nie, maar volgens sy eie voorneme en genade wat ons van ewigheid af in Christus Jesus geskenk is, maar wat nou geopenbaar is deur die verskyning van ons Verlosser, Jesus Christus, wat die dood tot niet gemaak het en die lewe en die onverderflikheid aan die lig gebring het deur die evangelie, waarvoor ek aangestel is as prediker en apostel en leraar van die heidene. 2Tim.1:8-11. “…dat Hy aan my deur 'n openbaring bekend gemaak het die verborgenheid, soos ek tevore kortliks geskryf het; waardeur julle, as julle dit lees, my insig in die verborgenheid van Christus kan verstaan, wat in ander tye aan die mensekinders nie bekend gemaak is nie soos dit nou aan sy heilige apostels en profete geopenbaar is deur die Gees, naamlik dat die heidene mede-erfgename is en mede-lede van die liggaam en mede-deelgenote aan sy belofte in Christus deur die evangelie waarvan ek 'n dienaar geword het, volgens die gawe van die genade van God wat aan my gegee is ooreenkomstig die werking van sy krag.” Ef.3:3-7,9. 

God het niks van die mens verberg nie, maar alles terwille van die mens. Die minerale skatte in die aardkors is vir ons onthalwe daar ver​berg. “Maar ons spreek die wysheid van God, wat bestaan in verborgenheid wat bedek was en wat God van ewigheid af voorbeskik het tot ons heerlikheid, wat niemand van die heersers van hierdie wêreld geken het nie, want as hulle dit geken het, sou hulle die Here van die heerlikheid nie gekruisig het nie. 1Kor.2:6,7,8. Nog voor die eeue het God Hom voorgeneem dat die mens in Sy heerlikheid sou deel. Dit sou die klem wees van die hele verlossingsgedagte; die oorspronklike skeppingsontwerp van die mens is die enigste maatstaf. Gen.1:26. Sonde het elke mens beroof van die heerlikheid van God maar deur die ver​dienste van Jesus Christus het God dieselfde mensdom, ieder en elk, vrygespreek en daardeur die skade wat sonde gebring het uitgekanselleer. Romeine 3:23,24. God se geheime plan word in die dood van Jesus geopenbaar. Geeneen van Sy vyande het besef wat werklik in die kruisdood van Christus gebeur nie. Hulle het nooit besef hoe Christus in Sy persoon die hele mensdom verteenwoordig het nie. In Christus word die aanspraak van die vyand oor die mens geheel en al nietig verklaar. 1Kor.2:6. (Gr. katergeo, vernietig, verdoem.) God sien die kruisverdienste van Jesus as die herstel van die heerlikheid van die mens. As God die vyand se mag oor die mens gebreek het beteken dit dat satan niks aan die mens kan doen sonder die toe-stemming en samewerking van die mens nie! Hy neem ast’ware die mens se onkunde en ongeloof in diens om die mens sodoende te oortuig van ‘n minderwaardige verlossing. Terwyl die mens glo dat hy maar net ‘n lamlendige sondaar is, bedrieg hy homself en word hy steeds meegesleur deur elke versoeking en teëspraak. “So 'n dubbelhartige man is onbestendig in al sy weë.” Jk.1:8,18,22-25. 

Terwyl die geskiedenis slegs die dood van een mens registreer, bewaar die ewigheid die getuienis van die dood van die hele Adamiese-ras in Christus. God sien in die dood van Sy Seun, terselfdetyd die dood van elke mens; Hy was die laaste Adam! “So is daar ook geskrywe: Die eerste mens, Adam, het 'n lewende siel geword; die laaste Adam 'n lewend-makende Gees.” 1Kor.15:45. “Na twee dae sal Hy ons lewend maak, op die derde dag sal Hy ons opwek om voor Hom to lewe!” Hosea 6:2. “Terwyl ons nog dood in sonde en misdade was het God ons saam met Jesus lewend gemaak!”  Ef.2:5.

Die mens se insluiting in Christus is die vertrekpunt van genade. Dit is die kern- openbaring van die Nuwe Testament, die geheim van verlossing, en die basis van ons geloof. 

Die Profete het dit gesien: “Wie het ooit so-iets kon besef: 'n hele land word op een dag ge​bore, 'n nasie word in 'n oomblik voortgebring!” Jes.66:8. “Na twee dae sal Hy ons lewend maak, op die derde dag sal Hy ons opwek om voor Hom to lewe!” Hosea 6:2. Ons mede-insluiting in Sy dood en opstanding word reeds 800 jaar voor Christus deur Hosea gesien en 700 jaar voor Christus deur Jesaja. “Wie het geglo wat aan ons verkondig is? En aan wie is die arm van die HERE geopenbaar? Nogtans het Hy óns krankhede op Hom geneem, en óns smarte, dié het Hy gedra; maar óns het Hom gehou vir een wat geplaag, deur God geslaan en verdruk was. Maar Hy is ter wille van ons oortredinge deurboor, ter wille van ons ongeregtighede is Hy verbrysel; die straf wat vir ons die vrede aanbring, was op Hom, en deur sy wonde het daar vir ons genesing gekom.” Jes.53:1,4,5. 

Petrus sien dit: “Aangaande hierdie saligheid het die profete wat geprofeteer het oor die genade wat vir julle bestem is, ondersoek en nagevors, en hulle het nagespeur op watter of hoedanige tyd die Gees van Christus wat in hulle was, gewys het, toe Hy vooruit getuig het van die lyde wat oor Christus sou kom en die heerlikheid daarna. Aan hulle is geopenbaar dat hulle nie vir hulleself nie, maar vir ons dié dinge bedien het wat julle nou aangekondig is deur dié wat die evangelie aan julle verkondig het in die Heilige Gees wat van die hemel gestuur is, dinge waarin die engele begerig is om in te sien. Daarom, omgord die lendene van julle verstand, wees nugter en hoop volkome op die genade wat julle deel word by die openbaring van Jesus Christus. Soos gehoorsame kinders moet julle nie jul lewe inrig volgens die begeerlikhede wat tevore in julle onwetendheid bestaan het nie.” 1Pet.1:10-14. “God het my getoon dat ek geen mens onheilig of onrein mag noem nie.” Hand.10:28. Petrus besef dat iets met die mens gebeur het toe Jesus sterf! “Geseënd is die God en Vader van onse Here Jesus Christus wat na sy grote barmhartigheid ons die wedergeboorte geskenk het tot 'n lewende hoop deur die opstanding van Jesus Christus uit die dode.” 1Pet.1:3. Die mens is nuut gebore deur die opstanding van Jesus uit die dood.

Lukas skryf dit en haal Paulus aan: “Maar God het Hom uit die dode opgewek. En gedurende baie dae het Hy verskyn aan die wat saam met Hom opgegaan het van Galiléa na Jerusalem, en hulle is sy getuies by die volk. En ons bring julle die goeie tyding van die belofte wat aan die vaders gedoen is, dat God dit aan ons, hulle kinders, vervul het deur Jesus op te wek, soos daar ook in die tweede Psalm geskrywe is: (deur Dawid) U is my Seun, vandag het Ek U gegenereer.” Han.13:30-33. Die opstanding van Jesus verkondig die wedergeboorte van die mens. 

Paulus sien dit: Terwyl ons nog dood in ons sonde en misdade was het Hy ons lewend gemaak in Christus, uit genade is julle gered, en saam opgewek en saam laat sit in die hemele in Christus Jesus. Ef.2:5,6. Ek is met Christus gekruisig. Gal.2:20. Ons is met Hom verenig in Sy dood en in Sy opstanding. Rom.6:5. “In wie julle ook besny is met 'n besnydenis wat nie met hande verrig word nie, deur die liggaam van die sondige vlees af te lê in die besnydenis van Christus, omdat julle saam met Hom begrawe is in die doop, waarin julle ook saam opgewek is deur die geloof in die werking van God wat Hom uit die dode opgewek het. En julle, wat dood was deur die misdade en die onbesnedenheid van julle vlees, het Hy saam met Hom lewend gemaak deurdat Hy julle al die misdade vergeef het.” Kol.2:11-13. “As julle dan saam met Christus opgewek is, soek die dinge daarbo waar Christus is en aan die regterhand van God sit. Bedink die dinge wat daarbo is, nie wat op die aarde is nie. Want julle het gesterwe, en julle lewe is saam met Christus verborge in God. Elke keer wanneer Christus, wat ons lewe is, geopenbaar word, word julle ook ook saam met Hom in heerlikheid geopenbaar. 

Kol.3:4. “Want die liefde van Christus dring ons, omdat ons van oordeel is, dat as een vir almal gesterf het, hulle dan almal gesterf het; Ons ken dus van nou af niemand meer na die vlees nie; en al het ons ook Christus na die vlees geken, nou ken ons Hom tóg nie meer so nie. Daarom, as iemand in Christus is, is hy 'n nuwe skepsel; die ou dinge het verbygegaan, kyk, dit het alles nuut geword. En dit alles is uit God wat ons met Homself versoen het deur Jesus Christus en ons die bediening van die versoening gegee het, naamlik dat God in Christus die wêreld met Homself versoen het deur hulle hul misdade nie toe te reken nie en die woord van die versoening aan ons toe te vertrou. 2Kor.5:14-21.

Johannes sien dit: Ons weet dat die seun van God gekom het om ons die vermoë te gee om Hom waarlik te ken, ons is verenig in God, verbind met Hom in Sy seun. 1Joh.5:20. “Dit is nie ‘n nuwe leerstelling wat ek aan julle skryf nie, maar die woord wat julle van die begin af gehad het. Die ou gebod is die woord wat julle van die begin af gehoor het. En tog klink dit soos ‘n nuwe woord want dit  wat waar is in Hom, is net so waar in julle, want die duisternis gaan verby en die waaragtige lig skyn alreeds. 1Joh.2:7-8. “Want soos Hy is, so is ons ook in hierdie wêreld.”      1Joh.4:17.

Jesus sien dit: Hy sien Sy dood en opstanding as die oomblik van die mens se herstel tot heerlikheid. “Jesus antwoord hulle en sê: Die uur het gekom dat die Seun van die mens verheerlik moet word. Voorwaar, voorwaar Ek sê vir julle, as die koring-korrel nie in die grond val en sterf nie, bly dit alleen; maar as dit sterf, dra dit veel vrug.” Joh.12:23-24. Jesus voorspel dat deur Sy dood, sou die vrug van Sy lewe vermenigvuldig word in die mens. Hy het nie alleen gebly nie. Hy het nie bloot as individu geleef en gesterf nie. Die enkele koringkorrel kan nie ‘n brood bak nie. Sy opstanding uit die dood is juis is die oes wat elke mens raak. 

Toe die Emausgangers saam met Hom brood eet en wyn drink, toe sien hulle Hom in die besef dat Hy Sy liggaam en lewe gegee het nes die koring in die brood en die druiwekorrel in die wyn, om in die mens se liggaam geabsorbeer te word en deel te wees van die selstruktuur van die lewe van die mens. “En toe Hy met hulle aan tafel was, neem Hy die brood en dank; en Hy breek dit en gee dit aan hulle. Toe is hulle oë geopen en hulle het Hom herken, en Hy het uit hulle gesig verdwyn.” Luk.24:30-31. Openbaringskennis oortref die sintuiglike.

Nou sien ons dit: Ons besef nou dat ons in Hom is en met Hom verenig is. “Deurdat Hy aan ons die verborgenheid van sy wil bekend gemaak het na sy welbehae wat Hy in Homself voorgeneem het, om die volheid van die tye te reël, met die doel om alle dinge wat in die hemele sowel as wat op die aarde is, onder een hoof in Christus te verenig, …dat die God van onse Here Jesus Christus, die Vader van die heerlikheid, aan julle die Gees van wysheid en openbaring in kennis van Hom mag gee, verligte oë van julle verstand, sodat julle kan weet wat die hoop van sy roeping en wat die rykdom van die heerlikheid van sy erfdeel onder die heiliges is; en wat die uitnemende grootheid van sy krag is vir ons wat glo, na die werking van die krag van sy sterkte.” Ef.1:9,10,17-19. “En julle het Hy lewend gemaak, wat dood was deur die misdade en die sondes waarin julle tevore gewandel het volgens die loop van hierdie wêreld, volgens die owerste van die mag van die lug, van die gees wat nou in die kinders van die ongehoorsaamheid werk, onder wie ons almal ook vroeër gewandel het in die begeerlikhede van ons vlees toe ons die wil van die vlees en van die sinne gedoen het; en ons was van nature kinders van die toorn net soos ook die ander. Maar God, wat ryk is in barmhartigheid, het ons deur sy grote liefde waarmee Hy ons liefgehad het, ook toe ons dood was deur die misdade, lewend gemaak saam met Christus, uit genade is julle gered, en saam opgewek en saam laat sit in die hemele in Christus Jesus, sodat Hy in die eeue wat kom, kan betoon die uitnemende rykdom van sy genade in goedertierenheid oor ons in Christus Jesus. Want uit genade is julle gered, deur die geloof, en dit nie uit julleself nie: dit is die gawe van God; nie uit die werke nie, sodat niemand mag roem nie. Want ons is sy maaksel, geskape in Christus Jesus tot goeie werke wat God voorberei het, sodat ons daarin kan wandel.” Efes.2:1-10. “Want as ons met Hom saamgegroei het deur die gelykvormigheid aan sy dood, sal ons dit tog ook wees deur dié aan sy opstanding; aangesien ons dit weet dat ons oue mens saam gekruisig is, sodat die liggaam van die sonde tot niet gemaak sou word en ons nie meer die sonde sou dien nie.“ Rom.6:5,6. “So moet julle ook reken dat julle wel vir die sonde dood is, maar lewend is vir God in Christus Jesus, onse Here.” Rom.6:11. Gr logitsomai, reken, letterlik, logiese gevolgtrekking. Die mees sinvolle slotsom van geloof openbaar die feit van die mens se insluiting in Christus. Dit is nie illusie, wensdenkery of ver-waandheid om so te redeneer nie, dit is die enigste geldige vertolking van die evangelie. Enige ander opinie is ‘n ver-draaing van die waarheid. Daar is geen ander manier waarop die mens homself meer kan sien sonder om homself te bedrieg nie.

Terwyl die wet ‘n beroep doen op die voorneme, besluit  en wilskrag van die individu, bring die openbaring van die evangelie geloofsbesef en oortuiging. Liefde noodsaak ‘n nuwe soort gehoorsaamheid, ‘n lus om Sy welbehae te doen. Rom.1:5,16,17. “Aan Hom dan wat magtig is om julle te versterk volgens my evangelie en die prediking van Jesus Christus, ooreenkomstig die openbaring van die verborgenheid wat eeue lank verswyg is, maar nou geopenbaar is en deur die profetiese Skrifte bekend gemaak is onder al die heidene, volgens die bevel van die ewige God, tot gehoorsaamheid van die geloof.” Rom.16:25-26.

Die wet het openbaar hoe uitermate sondig die mens was, terwyl die evangelie openbaar hoe uitermate geregverdig die mens is. Rom.7:13.

Die eindes van die aarde sal dit sien: “Die HERE het sy heilige arm ontbloot voor die oë van al die nasies, en al die eindes van die aarde sal sien die heil van onse God.” Jes.52:10. Habakkuk sien geregtigheid deur die geloof, “Maar die regverdige, deur sy geloof sal hy lewe. Hab.2:4. In vers 2 sê hy, “Skryf dit wat jy sien neer, grafeer dit op kliptafels, maak dit so eenvoudig dat niemand jou verkeerd kan verstaan nie; maar dat elkeen wat dit lees sal hardloop met die boodskap!” Die Contemporary English Version sê, “Then the LORD told me: "I will give you my message in the form of a vision. Write it clearly enough to be read at a glance.” Dan maak hy hierdie stelling in vers 14, “Want die aarde sal vol word met die kennis van die heerlikheid van die HERE soos die waters die seebodem oordek.” Die Psalmis sing daarvan: “Sing tot eer van die HERE 'n nuwe lied, want Hy het wonders gedoen; Die HERE het sy verlossing bekend gemaak, sy geregtigheid voor die oë van die nasies geopenbaar, al die eindes van die aarde het die heil van God gesien.” Ps.98:1-3.
Alle owerhede en magte sal dit sien: Die verlossing van die mens kan nooit weer geignoreer of onderskat word nie! “En vir almal aan die lig te bring wat die deelname (koinonia) is van die verborgenheid wat van alle eeue af verborge was in God wat alles geskape het deur Jesus Christus, sodat nou deur die gemeente (ekklesia) aan die owerhede en magte in die hemele die menigvuldige wysheid van God bekend gemaak kan word, volgens die ewige voorneme wat Hy in Christus Jesus, onse Here, gerealiseer het.” Ef.3:9-11. “En julle, wat dood was deur die misdade en die onbesnedenheid van julle vlees, het Hy saam met Hom lewend gemaak deurdat Hy julle al die misdade vergeef het, en die skuldbrief teen ons, wat met sy insettinge ons vyandig was, uitgedelg en weggeruim het deur dit aan die kruis vas te nael, nadat Hy die owerhede en magte uitgeklee en hulle in die openbaar tentoongestel en daardeur oor hulle getriomfeer het.” Kol. 2:13-15.

Paulus besef dat sy bediening die vrug is van die openbaring van God se guns en dat dit die dryfkrag is in hom om geloofsgehoorsaamheid to motifeer onder almal. Rom.1:5, 6:17, 16:26. Gr. upakouo,  gehoorsaamheid, letterlik om onder die invloed te wees van dit wat jy hoor. “…As julle ten minste gehoor het van die bediening van die genade van God wat aan my verleen is vir julle, dat Hy aan my deur 'n openbaring bekend gemaak het die verborgenheid, soos ek tevore kortliks geskryf het; waardeur julle, as julle dit lees, my insig in die verborgenheid van Christus kan verstaan.” Ef.3:2-4. Hy begeer dringend dat alle mense dit sal sien. Ef.3:9.  

Jakobus sê dat die spieëlbeeld die geheim ontsluit van die ware identiteit van die mens; hy noem dit die volmaakte wet van die vryheid, of die wet van spontaniteit. Jak.1:23-25. Die vonk wat ons ‘doen’ vuur, is die ontdek en besef van ons ware identiteit. Ons doen nie meer dinge om iets te probeer word nie, of om onsself te probeer verbeter nie, ook nie om iets te probeer verkry of te bewys nie, maar als wat ons doen word nou gemotifeer deur die geloofsbesef van wie ons werklik is.  Om oortuig te wees van jou ware identiteit te midde van teëspraak, maak die verskil tussen frustrasie en vervulling. Jak.1:2-4,17,18. Die evangelie gaan in die eerste plek oor wie ons is en nie oor wat ons nog moet doen nie! Die sien inspireer die doen! Die wet van die geloof openbaar hoe die gehoorsaamheid van Christus die effek van die ongehoorsaamheid van Adam oortref. Rom.5:18,19, 2Kor.5:14. 'n Nuwe gehoorsaamheid, geloofs-oortuiging word nou aangekondig. 

Wettiesegehoorsaamheid be​perk die mens tot sy eie feilbare poging; dit bring net veroordeling en frustasie. Geloof openbaar die onfeilbare prestasie van Christus; Hy presteer namens die mens. Die gehoorsaamheid van die seun van die mens verontskuldig elke mens. Sy gehoorsaamheid plaas die mens in ‘n gesagsposisie teenoor elke denk-rigting wat hom steeds sou verslaaf aan ‘n minderwaardige identiteit. “Want hoewel ons in die vlees wandel, voer ons die stryd nie volgens die vlees nie; want die wapens van ons stryd is nie vleeslik nie, maar kragtig deur God om vestings neer te werp, terwyl ons planne verbreek en elke skans wat opgewerp word teen die kennis van God, en elke gedagte gevange neem tot die gehoorsaamheid van Christus”  (Let op die oorspronklike Griekse teks sê uitdruklik, van Christus en nie aan Christus nie!) 2Kor.10:3-5. Dit maak ‘n reuse verskil; om aan Christus gehoorsaam te probeer wees, hou die mens nog steeds gevange en beperk tot sy eie wilskrag en dieselfde frustrasies en grense wat hy vroeër onder die wet beleef het. Sy eie onstabiliteit en onvermoë om konsekwent te presteer, herleef gedurige gevoelens van skuld en onwaardigheid. Terwyl geloofsbesef in die gehoor-saamheid van Christus die mens spontaan koppel aan die meetlose sukses van Sy prestasie in ons guns! Deur die denke te bewapen met hierdie geloofswaarheid, word geen teëspraak meer geduld nie. Waarheidbewustheid bemagtig die mens. Die mens is nie meer opgeskeep met verleentheid en wanhoop nie! Wanneer die geloofsbeginsel ‘n geloofsoomblik word, word duisternis onmiddelik en sonder moeite deur die lig verdring! “En op dieselfde wyse het hulle in Ikónium in die sinagoge van die Jode ingegaan en so gespreek dat 'n groot menigte Jode sowel as Grieke gelowig geword het. En in Listre het daar 'n man gesit wat magteloos was aan sy voete, kreupel van sy geboorte af, en hy het nooit geloop nie. Hy het geluister terwyl Paulus spreek; en Paulus het die oë op hom gehou, en, toe hy sien dat hy geloof het om gesond te word, met 'n groot stem gesê: Staan regop op jou voete! En hy het opgespring en begin rondloop.” Hand.14:1,8-10. Duisternis kan in elk geval nie waarheid uitwis nie, dit is net ‘n sluier wat dit wat nog altyd was en sal wees probeer verberg.

“Die enkele aksie van Adam en die enkele aksie van Christus is eenders daarin dat elke mens daardeur geaffek​teer word. Alhoewel die effek heel anders is.” Rom.5:18 Johnsens vertaling in Afrikaans verwoord. 

Dit is moontlik dat 'n mens, miskien op grond van sy eie ondervinding of opinie, verlossing kan minag of verkleineer maar dit is nie moontlik om te veel te maak van verlossing of om Jesus se genade verdienste oor te beklemtoon nie. Verlossing kan onderskat word maar nooit oordryf word nie! Heb.2:3, “Die helfte is my nie vertel nie! …Kyk, ‘n groter as Salomo is hier.” 2Kron.9:5,6, Luk.11:31. 

Ontdek die onpeilbare dimensies van God se liefde wat die kennis oortref. Ef.3:18-20. “Beide van twee gelowiges kan ver​staan dat Christus vir hul sondes gesterf het en hulle verbly in Sy vergifnis; een van hulle egter sien dieper in verlossing en ontdek dat Christus terselfdertyd gesterf het vir die sondige natuur. In sy dood word die ou mens met sy verrotte natuur veroordeel! Terwyl beide gelowiges bly is om to besef dat hulle vry is van 'n skuldgevoel, verheug die een hom daarin dat by ook vry is van die mag en heerskappy van sonde!” (George Peck 1880) 

Beteken genade dat ons nou geoorloof is om aan te hou sondig? Die argument druis in teen als wat die Goeie Nuus voor staan! Mens kan mos nie terselfdertyd dood en lewend teenoor sonde meer wees nie! “Wat sal ons dan sê? Sal ons in die sonde bly, dat die genade meer kan word? Nee, stellig nie! Ons wat die sonde afgesterf het, hoe kan ons nog daarin lewe?” Rom.6:1,2. “Aangesien ons dit weet dat ons oue mens saam gekruisig is, sodat die liggaam van die sonde tot niet gemaak sou word en ons nie meer die sonde sou dien nie.” Rom.6:6. “So moet julle ook reken dat julle wel vir die sonde dood is, maar lewend is vir God in Christus Jesus, onse Here. Laat die sonde dan in julle sterflike liggaam nie heers dat julle aan sy begeerlikhede gehoorsaam sou wees nie. En moenie julle lede stel tot beskikking van die sonde as wapens van ongeregtigheid nie, maar stel julleself tot beskikking van God as mense wat uit die dode lewend geword het, en julle lede as wapens van geregtigheid in die diens van God. Want die sonde sal oor julle nie heers nie; want julle is nie onder die wet nie, maar onder die genade. Rom.6:11-14.

Die feit dat ons saam met Christus gekruisig is beteken in effek dat sonde sy reg tot die gebruik van ons liggame verloor het! Ons deelname aan Sy lewe is gegrond op dieselfde basis as ons vereenselwiging met Hom in Sy dood. Ons het die sonde afgelê net so seker as wat ‘n dooie mens die lewe afgelê het. Ons kan dus met oortuiging aanvaar dat ons dood is teenoor elke aanspraak van die sonde. “Hy wat self ons sondes in Sy liggaam op die kruishout gedra het, sodat ons die sondes kan afsterwe en vir die geregtigheid lewe; deur wie se wonde julle genees is.” 1Pet.2:24. “Omdat Christus dan vir ons na die vlees gely het, moet julle jul ook wapen met dieselfde gedagte, dat wie na die vlees gely het, opgehou het met die sonde, om die orige tyd in die vlees nie meer volgens die begeerlikhede van die mense te leef nie, maar volgens die wil van God.” 1Pet.4:1-2. In Jesus se liggaam veroordeel God sonde juis in die ge​bied waarin sonde sy heerskappy vir eeue vertoon het; die liggaam van vlees. “Want God het wat vir die wet onmoontlik was, omdat dit kragteloos was deur die vlees deur sy eie Seun in die gelykheid van die sondige vlees te stuur, en dit ter wille van die sonde, die sonde veroordeel in die vlees.” Rom.8:3. 

JESUS - DIE OPENBARING VAN DIE MENS SE WARE IDENTITEIT.

(Die getuienis van die waarheid)

“Voordat Ek jou in die moederskoot gevorm het, het Ek jou geken.” Jer.1:5. “Dan sal ek ten volle ken, net soos ek nog altyd ten volle geken is.” 1Kor.13:12. Die oorsprong van die mens is vasgelê in die gedagte van God wat van ewigheid of was. Gen.1:26. 'n Verbintenis bestaan van voor die grondlegging van die wêreld af wat die mens in Christus identifiseer en assosieer. Ef.1:4. “In Christ we see the original mould and intended shape of our lives.” Rom.8:29 Die ‘Message’ vertaling. 

Die twee belangrikste woorde in die Bybel is die woordjies “in Christus”. Hierdie gedagte is die sleutel openbaring van die Bybel. Dis die geheimenis van God; die verborgenheid van die eeue. Dit is onmoontlik om die Bybel of verlossing in enige ander lig te verstaan. “Ons spreek die wysheid van God, wat bestaan in verborgenheid wat bedek was en wat God van ewigheid af voorbeskik het tot ons heerlikheid, wat niemand van die heersers van hierdie wêreld geken het nie, want as hulle dit geken het, sou hulle die Here van die heerlikheid nie gekruisig het nie.” 1Kor.2:7-8.

Die woord "assosieer" beteken dat daar 'n verband bestaan tussen die onderskeie partye wat dit onmoontlik maak om enige party te ignoreer of uit te sluit terwyl daar aan een van die partye gedink word. In die gedagtes van God, verteenwoordig Jesus terselfdertyd die mens! Hierdie assosiasie maak dit vir God onmoontlik om die mens to distansieer van die lewe, dood, graf, of op​standing van Sy Seun. God is intiem bekend met die mens in die wese van Sy ewige gedagte, reeds vanaf voor die skeppingsoomblik. In die diepste van Sy wese sien God die mens in Sy eie beeld en gely​kenis. Hy vertoon Sy vakmanskap in Christus. “Want ons is sy maaksel, geskape in Christus Jesus tot goeie werke wat God voorberei het, sodat ons daarin kan wandel.” Ef.2:10. Die Griekse woord, hetoimatzo, beteken om vooraf gereed te maak. Die Oosterse gewoonte was om mense vooruit te stuur wanneer ‘n koning ‘n gebied sou besoek, om die pad gelyk te maak en te versier vir sy gebruik. In Christus het God ‘n koninklike snelweg vir ons voorberei, elke obstruksie is verwyder sodat ons vrylik uit kan beweeg as konings. “'n Stem van een wat roep: Berei in die woestyn die weg van die HERE; maak gelyk in die wildernis 'n grootpad vir onse God! Elke dal moet opgevul en elke berg en heuwel klein gemaak word; en die bult moet 'n gelykte en die rotsagtige plekke 'n laagte word. En die heerlikheid van die HERE sal geopenbaar word, en alle vlees tesame sal dit sien: want die mond van die HERE het dit gespreek.” Jes.40:3-5. In die konteks van Efesieërs 2 verklaar Paulus hoe God ons herstel het tot heerskappy aan Sy regterhand deur ons vereniging met Christus in Sy dood en opstanding. Ons sit saam met Hom in hemelse plekke vanwaar ons in oorwinning heers oor sonde en duisternis. Sonde se mag en verlammende aanspraak en heerskappy oor die vlees is gekanselleer! Rom.8:3. 

Die geskiedenis sou nooit genoeg teë​spraak kan bied om God se beeld te vernietig of selfs te verkleineer of intimideer nie. Ons oorsprong verwys na 'n geskiedenis groter as tyd; geskiedenis kan alleen gebeure in die tyddimensie registreer en rapporteer; die Woord registreer waarheid in die ewigheidsdimensie. Die rykdom van hierdie, intleme assosiasie, vorm die basis van ons hele geloofservaring. Hierdie geesverbintenis is die brandstof van ons geloofsoortuiging en lewenswandel. In die lig van hierdie vereniging lê die waarheid en geheimenis van die evangelie. Jesus, as die sigbare openbaring van God, skaam Hom nie om die mens Sy broer te noem nie; hulle deel immers dieselfde oorsprong; hulle is uit dieselfde Vader gebore. Heb.1:1-3, 2:11. 

Jesus is die enigste Wese wat ooit sou kwalifiseer om God en die mens in een Persoon te verteenwoordig. “Want in Hom woon al die volheid van die Godheid in ‘n liggaam van vlees.” Kol.2:9. Die wonder van die mens se insluiting in Christus kulmineer in die openbaring dat Sy dood in werklikheid terseldertyd ook die dood van die mensdom is. “As een vir almal gesterf het, dan het almal gesterf.” 2Kor.5:15. In Sy dood bring Hy 'n einde aan die gevalle Adamiese ras. “So is daar ook geskrywe: Die eerste mens, Adam, het 'n lewende siel geword; die laaste Adam 'n lewendmakende Gees.” 1Kor.15:45. Jesus is die laaste Adam! In Sy opstanding word 'n nuwe mens gebore. Die wedergeboorte vind sy oorsprong en verwysing in die opstanding van Christus uit die dode. 1Pet..I:3, 2Kor.5:17. “Maar God het Hom uit die dode opgewek. En gedurende baie dae het Hy verskyn aan die wat saam met Hom opgegaan het van Galiléa na Jerusalem, en hulle is sy getuies by die volk. En ons bring julle die goeie tyding van die belofte wat aan die vaders gedoen is, dat God dit aan ons, hulle kinders, vervul het deur Jesus op te wek, soos daar ook in die tweede psalm geskrywe is: U is my Seun, vandag het Ek U gegenereer.” Hand.13:30-33. Toe Jesus deur die krag van God opgewek word uit die dood, toe word ’n nuwe skepping gebore, die ou dinge het verbygegaan, kyk, alles het nuut geword! “As iemand in Christus is dan is hy ‘n nuwe skepping.” Dit is so belangrik om te besef dat die woordjie ‘as’ nie ‘n voorwaarde is nie maar ‘n slotsom. Die mens is nie in Christus deur sy eie toedoen nie. “Deur God is julle in Christus.” 1Kor.1:30. Net so in die stelling van Romeine 8:31, “as God vir ons is, wie kan teen ons wees,” is die gedagte nie of God vir die mens is nie, dus nie, ‘indien God vir ons is’ nie, maar eerder ‘omdat God vir ons is!’ Die goeie Nuus openbaar juis dat God vir ons is! Toe die Engele Sy geboorte aankondig, verkondig hulle reeds die guns en welbehae van God oor die mens! Nog voordat die mens iets gedoen het om homself te verbeter of aan te beveel verklaar God Sy liefde en welbehae. Dit is die blye boodskap van groot vreugde wat vir die hele mensdom geld! Luk.2:10,14. 

Die openbaring van Christus is terselfdertyd die openbaring van die mens. Dit is wat die evangelie relevant maak. Anders sou ons bloot sentimenteel terugkyk na ‘n historiese heldedaad. “Ons is saam met Hom lewend gemaak en saam met Hom opgewek en sit saam met Hom in hemelse plekke!” Ef.2:5,6, Jes.66:8, Hos. 6:2. Dit was Sy begeerte om ons voort te bring om eerstelinge van Sy nuwe skepping te wees. Hiervan getuig die woord van die waarheid. Jak.1:18.  Dit is die wese van die waarheid, dat elke mens geassosieer is in alles wat met Jesus gebeur het. Jesus is die waarheid van die mens. Dit is die geheimenis wat die boodskap van genade ontsluier, God openbaar die mens in Christus! Die evangelie is die waarheid van die mens op rekord in Christus. “Soos die waarheid in Christus is.”  Ef.1:13, 4:21. Binne die konteks van hierdie evangelie staan elke mens verontskuldig; die oordeel van die hele mensdom het op een mens geval! “Eens en vir altyd.” Deur die opstanding van Jesus uit die dood, bevestig God dat die mens vrygespreek en geregverdig is. “Hy is oorgelewer ter wille van ons misdade en opgewek as gevolg van ons regverdigmaking.” Rom. 4:25. Jesus se opstanding uit die dood impliseer elke mens se kwytskelding en nuwe lewe. “God het dan die tye van onkunde oorgesien en verkondig nou aan al die mense oral dat hulle hul moet bekeer, (Grieks, metanoia, dit noodsaak ‘n radikale verandering van denke, die mens moet nou totaal anders dink oor homself!) omdat Hy 'n dag bepaal het waarop Hy die wêreld in geregtigheid sou oordeel deur 'n Man wat Hy aangestel het, en Hy het hiervan aan almal sekerheid gegee deur Hom uit die dode op te wek. Hand.17 :30,31. Paulus redeneer dat as een vir almal gesterf het dit net kan beteken dat almal in werklikheid gesterf het. 2Kor.5:14. Daarom kan ons van nou af niemand meer vol​gens 'n menslike maatstaf beoordeel nie. 2Kor.5:16. 

J.B.Phillips vertaal hierdie skrif om te lees, “our knowledge of men can no longer be based on their outward lives.” Ons kennis van die mens kan nooit weer beperk word tot hul uiterlike gedrag nie. Hoe die persoon lyk, wat hy doen, sê of dink maak nie meer saak nie! Wat God in Christus vir die mens sê, maak ‘n nuwe dimensie vir ons oop; ons kan nie meer onsself of enige ander mens in ‘n ander lig sien nie. Ons durf anders dink oor die mens, anders praat die evangelie nie met ons nie. “Want God het wat vir die wet onmoontlik was, omdat dit kragteloos was deur die vlees deur sy eie Seun in die gelykheid van die sondige vlees te stuur, en dit ter wille van die sonde, die sonde veroordeel in die vlees, sodat die reg van die wet vervul kon word in ons wat nie na die vlees wandel nie, maar na die Gees. Want die wat vleeslik is, bedink vleeslike dinge, maar die wat geestelik is, geestelike dinge. Rom.8:3-5. Om vleeslik te dink beteken om nog volgens die vlees te redeneer en te oordeel, en om dit wat God in Christus openbaar het te minag. Om geestelik te wees beteken om met God saam te stem oor die mens! “Aangesien julle dan saam met Christus opgewek is, fokus op die dinge daarbo waar Christus is en aan die regterhand van God sit. Bedink die dinge wat daarbo is, nie wat op die aarde is nie. Want julle het gesterwe, en julle lewe is saam met Christus verborge in God. Elke keer wanneer Christus, wat ons lewe is, geopenbaar word, dan word julle ook saam met Hom in dieselfde opinie (heerlikheid) geopenbaar.” Kol.3:1-4. Die geheim is uit! Dit wat verborge was, die mens se ingeslotenheid in Christus, is bekend! Dit is die kraggeheim van die evangelie! Rom.1:16,17.

Jakobus onderstreep die verskil tussen die wysheid wat van bo-af kom, vanuit die woord van die waarheid teenoor die wysheid wat beperk is tot die tydelike en sintuiglike. Aardse wysheid kom uit die  sintuiglike ervaring as verwysings-raamwerk, dit is die basis van tradisionele opinie. Hierdie wysheid teer op prestasie: applous, teleurstelling en agterdog, veroordeling, vooroordeel en beskuldiging, aanvaarding en verwerping. 

Jakobus verstaan dat die getuienis van die oorsprong van die mens in ‘n hoër orde bestaan. Die geheim van die oorsprong van die mens word in hierdie wysheid en woord bewaar en geopenbaar. Die ware identiteit van die mens skuil in die spieëlwoord. Elke ervaring van die mens in die sintuiglike moet gefilter word deur die spieël van die waarheid. Die krag van versoeking lê in die vermoë van die alternatief om die mens in sy besluit teen die waarheid te laat redeneer, sodat hy homself bedrieg deur te vergeet wie hy werklik is. Soos ‘n voël in ‘n wip op die grond gevang word wil versoeking ‘n mens ast’ware t’rug bring aarde toe. Die vyand se grootste probleem met die mens is nie om hom in die eerste plek uit die hemel te probeer hou nie, maar om hom reeds hier op aarde te neutraliseer en onvrugbaar te maak. “Bedink die dinge wat daarbo is…”

Net soos ‘n komper beskerm word teen viruses moet die gedagtes van die mens beskerm word teen die subtiele infiltrasie van die alternatief, die opinie en wysheid van die vlees. 

Wie ookal die woord hoor (Die woord van die waarheid Jak.1:18,23) sien die gesig van Sy geboorte soos in 'n spieël, hy sien homself soos hy werklik is! Christus, die woord wat vlees geword het, openbaar die ware identiteit van die mens soos in 'n spieëlbeeld. Wanneer die mens die dood en opstanding van Jesus sien soos wat dit geopenbaar word in die evangelie van die waarheid, kan by nie anders as om terselfder​tyd sy eie dood en opstanding te sien nie. Die woord van die waarheid is die goeie nuus oor die mens se ware identiteit en oorsprong, en die wonderlike aankondiging van die mens se kwytskelding van skuld en versoening met God! 

Dit bly egter moontlik vir die mens om teen die waarheid te redeneer en om sy ware identiteit te ig​noreer. 

Daardeur neutraliseer by die effek van die woord in sy eie ondervinding en bluf hy homself. Jak.1:22, 23. Teëspraak en beproewing kan die mens laat twyfel en huiwer tussen twee gedagtes; so 'n per​soon is onbestendig in al sy doen en late. Jak.1:7,8. Hy versuim om diep in te sien in die volmaakte wet van die vryheid. Jak.1:25. Om die waarheid reg te onderskei, reg te hoor, inspireer die doen van die woord. 

Soveel godsdiensenergie gaan verlore in ‘n sinnelose poging om iets te probeer doen of regkry wat klaar afgehandel is! Selfs in Budisme word daar deur bepeinsing vergeefs gepoog om te sterf aan self! Die geheim is om jouself dood te reken, nie dood te wens nie! Rom6:11. Die geskiedenisrekord van die dood van Jesus is die doodsertifikaat van die mens! 

Die doen is die spontane vrug van die sien; die sien inspireer die doen! Geloof is nie ‘n blinddoek-kansvat-skoot-in-die-donker-ding nie. Die wet wat die mens se vryheid waarborg is die wet van assosiasie, of die wet van geloof. Rom.3:27. Vryheid beteken dat die mens vry is om sy ware identiteit, die beeld en karakter van God, konsekwent uit te leef, selfs te midde van erge teëspraak!

In Rom.8:2 noem Paulus dit die wet van die gees, en ook die wet van die nuwe skepsel in Gal.6:5,16. Iemand wat onkundig is of homself bluf en daarom nie die voordeel van die evangelie ervaar en geniet nie, kan nooit die waarheid ongeldig maak nie. “Ons kan niks teen die waarheid doen nie!” 2Kor.13:8, Rom.3:3,4. 

Moet nooit toelaat dat die mislukking of opinie van 'n ander persoon of selfs persoonlike ervaring jou teen die waarheid oortuig of beїnvloed nie! Paulus sê, “Ek weier om met die woord te peuter, terwyl ek die waarheid aan julle uitspel maak ek 'n ernstige aanspraak op die getuienis van julle eie gewete!” 2Kor.4:2. Die Griekse woord vir gewete, suneidesis beteken letterlik om saam te sien, ‘a joint seeing’. Christus as die spieëlbeeld van die mens se oorspronklike identiteit maak ‘n universiele appél op die gewete van die mensdom. Ons verwag die weerklank en amen in elke mens. In vers 5 sê hy, “ons is nie besig om onsself te verkondig nie (al klink dit miskien so) maar ons verkondig juis Christus.” Presies hoe ons egter Christus verkondig, maak die verskil: In hoofstuk 3:18 sê hy, “Terwyl ons met onbedekte gesig die heerlikheid van die Here soos in 'n spieël aanskou ontdek ons ons eie identiteit in Sy beeld.” Hy het ‘n lig in ons hart laat skyn, en in die glans van hierdie lig, herken ons die gelaatstrekke van Jesus in onsself soos in ‘n spieël. 2Kor4:6.

Daarom het ons geen reg om enige mens minderwaardig te ag nie. Hand.10:15,28, 1Joh.5:9-11. “Ons beoordeel dus van nou of niemand meer volgens menslike maatstaf nie.” 2Kor.5:16-18. Dit is God se toedoen dat die mens in Christus is. 1Kor.1:30
“Die ou dinge het verbygegaan, Kyk, alles het nuut geword!”  Die waarheid van dit wat nuut geword het, verg nou jou fokus. Sielkunde en baie van die populêre beradingsleringe fokus op die ou dinge en die geskiedenis van die probleem eerder as om die oplossing te beklemtoon. Die krag van die waarheid lê nie in die ontrafeling van die probleem nie maar in die openbaring van Christus. “O Galasieërs, waarom laat julle julself meesleur deur allerhande slimpraatjies en misleiding? Deur die oorspronklike geloofsimpak van die evangelie te verwaarloos, verloor julle weer al die grond wat die woord in julle denke gewen het. Die kruis van Christus was juis in soveel grafiese detail aan julle voorgestel, dat julle duidelik sou besef dat dit wat daar histories gebeur het, tersefdertyd in julle gebeur het. Julle was deur die verkondiging van Sy dood ast’ware ooggetuies van jul eie dood!” Gal.3:1.
Baie aanvaarde tradisionele leerstellige is gebasseer op geisoleerde skrifverwysings buite die verband en ware konteks van die verlossingsboodskap soos dit in Christus geopenbaar word. Enige konsep wat die goeie nuus van dit wat God in die mens se guns afgehandel het in Christus, is irrelevant, maak nie saak hoeveel skrif-aanhalings daarby betrek kan word nie. Verlossing is die enigste sinvolle boodskap van die Bybel, nie eers die historiese of tradisionele Joodse  agtergrond nie. “Pas op dat niemand julle as 'n buit wegvoer deur die wysbegeerte en nietige misleiding nie, volgens die oorlewering van die mense, volgens die eerste beginsels van die wêreld en nie volgens Christus nie.” Kol.2:8. “Julle ondersoek en bestudeer die Skrifte omdat julle dink dat julle daarin die ewige lewe het, maar julle mis My! Die hele Skrif getuig van My!” Jn.5:39. Jesus is waaroor die Bybel gaan! Die Skrif verwys na Hom, en Hy openbaar ons.

Baie Bybel vertalings oor die jare is gemanupileer om sekere populêre vertolkings weer te gee, eerder as die bevrydende waarheid van volkome verlossing en die herstel van die mens tot die beeld van God. Die mens se skuldgevoel en tekortkominge is vir eeue reeds erg uitgebuit deur godsdienstige instansies. Baie van die pragtige katedrale getuig hiervan. Die meeste van hierdie geboue was befonds deur die verkoop van miljoene afkoop-skuldbriewe. Hierdie stukkies papier is verkwansel as sogenaamde geldige vergifnis van sonde of verkorting van vagevuur tyd, bekragtig deur die Pous of Biskop namens die gesag van die institusionele kerk. Allerhande veronderstellings is deur blatante leuens verkondig as evangelie. Gemoedsrus is gekoop as verskoning om aan te hou sondig sonder om deur ‘n gewete verder gepla te word. Ook afgestorwe familielede kon sodoende ingesluit en bevoordeel word in hierdie papiervergifnis versinsel. Vrees was die hoofproduk wat deur die kerk bemark en verkoop is. Veral in ‘n tyd toe die Bybel nog nie vertaal of beskikbaar was in enige spreektaal van die tyd nie. Net die geleerde kerkleiers het uitsluitlike toegang gehad tot die Skrifte. 

Vagevuurvrese wat destyds teen enige prys verkwansel kon word het deesdae plek gemaak vir dieselfde gogga in ‘n ander gewaad: godsdienstigheid aan die een- en ligsinnigheid aan die anderkant. Albei leuens poog om die mens dom te hou oor die waarheid wat werklik vry maak. ‘n Geestelike dom mens is die duiwel se vennoot!
Die mens laat hom maklik deur ‘n skuldgevoel of vrees vir die toekoms meesleur. G’n wonder dat die grootste geboue in ‘n dorp altyd die kerke of katedrale was, en deesdae die versekeringsinstansies is nie. 

Hulle verkoop steeds dieselfde produk, vrees en onsekerheid. Die mens sal enige pil koop teen enige prys as dit vir hom die illusie kan gee van verligting van angs of skuld. Onder die Protestante kerke was die boodskap van sonde, oordeel en die hel ‘n populêre metode om mense deur vrees tot oorgawe te dwing om ‘n keuse te maak vir Jesus. Dit is verbasend hoedat intelligente mense hulself kan verbeel dat ‘n skuldgevoel en ‘n gevoel van minderwaardigheid enige bydra kan bring tot sinvolle, intieme verhouding met God. Die probleem met so ‘n verhouding is dat as jy hom begin met ‘n skuldgevoel en vrees moet jy die mens bang hou. Adam se sonde en die mensdom se uitermate sondigheid het die klem van die boodskap van baie kerke geword. Dis asof die eerste gedeelte van Johannes 10:10 gelees word sonder om te besef dat die Nuwe Tetament eintlik gaan oor die tweede gedeelte! “Die dief kom net om te steel en te slag en te verwoes. Ek het gekom, dat hulle lewe en oorvloed kan hê.” Joh.10:10.

Jesus gaan oor jou! “Met nuwe begrip sien ons almal nou onsself in Hom soos in ‘n spieël; so word ons gedagtes radikaal verander van die beperkte opinie van vlees na die ware indruk van God.” 2Kor.3:18. (Grieks, doksa, telkens vertaal as heerlikheid, die woord beteken egter letterlik, opinie.) “Van heerlikheid tot heerlikheid,” van ‘n opinie van veroordeling tot Sy opinie van verheerliking; of, van die opinie van die mens tot die opinie van God. Wanneer ons nou die Bybel lees in die lig van verlossing is dit ‘n splintenuwe Boek. Die letter maak dood maar die Gees gee lewe; “My woord is Gees en lewe!” Jn.6:63. “En omdat ons dieselfde Gees van die geloof het, soos geskrywe is: Ek het geglo, daarom het ek gespreek, glo ons ook, daarom spreek ons.” 2Kor.4:13.

Die Bybel het meer mense verdeel en verwar as enige ander boek, nogtans bly die geesboodskap vir ewig behoue en bewaar in die Woord wat vlees geword het, die een Mens wat elke mens in Homself openbaar. Die letter maak dood maar die gees maak lewend. “As julle in My Woord bly, sal julle die waarheid ken.” Dit is die Woord wat van die begin af was, die Woord wat self God is en vlees geword het om in ons te woon. “En as die seun julle vrygemaak het, sal julle waarlik vry wees.” Die vryheid van elke mens is in die ontdek van ware seunskap. Dit is die waarheid soos dit in Christus is. Ef.4:21. “Soos Hy is, net so is ons ook in hierdie wêreld.” 1Jn.4:17. Om die waarheid van onsself te ontdek, soos dit in Christus geopenbaar en bevestig word, maak ons vry om te wees wie ons is. Hy is nie ‘n voorbeeld vir ons nie maar van ons! Die enigste geloof wat tel is die geloof van God; dit wat God self glo aangaande ons is waaroor als gaan, dit verdien ons onbelemmerde fokus en oorgawe. God se geloof word vertoon in die Persoon van Christus, in Sy lewe, Sy dood en Sy triomfopstanding. God glo in die mens se insluiting in Hom! Sy geloof tref ons en oorweldig ons in die openbaring van Christus. Rom.10:17. Om aan die Skrif enige ander waarde of vertolking te heg buite die openbaring van die mens se insluiting in Hom, is om die waarheid te verdraai en te verdwaal in ‘n doolhof van verwarring. “Moenie dat iemand ooit van jou ‘n prooi maak deur die hol klanke van filosofie wat met baie woorde eintlik niks betekenisvol sê nie.” Selfs nie populêre menslike instellings en tradisies kan kompeteer met God se finale, ewige uitspraak van die ganse volheid van Sy wese in die liggaam en persoon van ’n mens nie. Jesus gee definisie aan elke mens. Hy regverdig die skeppingsontwerp van die mens.” Kol.2:8-10. In vers 16-23 verduidelik Paulus hoedat elke profetiese skadubeeld van die Ou Verbond oortref word deur die vervulling van alles in Christus. Hy is die openbaring van die nuwe skepping. Die wet kon alleen as skadubeeld verwys na ‘n groter realiteit. Jesus is die vervulling van die volmaakte verlossingsplan van God.

Die hele Bybel gaan oor Jesus, maar Jesus gaan oor jou! Jesus is God se finale uitspraak oor die mens. Dit maak die Bybel relevant! “Nadat God baiekeer en op baie maniere in die ou tyd gespreek het tot die vaders deur die profete, het Hy in hierdie laaste dae tot ons gespreek deur die Seun wat Hy as erfgenaam van alles aangestel het, deur wie Hy ook die wêreld gemaak het. Hy, wat die afskynsel is van sy heerlikheid en die afdruksel van sy wese en alle dinge dra deur die woord van sy krag, nadat Hy deur Homself die reiniging van ons sondes bewerk het, het gaan sit aan die regterhand van die Majesteit in die hoogte.” Heb.1:1-3. Dit wat Sy woord kragtig maak is die feit dat die afdruksel van Sy wese en die afskynsel van Sy heerlikheid weer in die vlees geopenbaar word! Die mens se probleem is nie meer sonde nie, maar onkunde!

Onkunde en ongeloof beroof  die mens van die kennis van sy ware identiteit. “Immers, sy goddelike krag het ons alles geskenk wat tot die lewe en godsvrug dien, deur die kennis van Hom wat ons geroep het deur sy heerlikheid en deug. Maar hy by wie hierdie dinge nie aanwesig is nie, is blind en kortsigtig, en het die reiniging van sy vorige sondes vergeet.” 2Pet.1:3,9. Die feit dat die mens nie verlossing sien en besef nie, kan nooit verlossing ongeldig maak nie! Besef maak geloofswaardering wakker. 'n Verharde hart wat weier om die waarheid te gehoorsaam, bly 'n gevangene van 'n minderwaardige lewe selfs al is die persoon inderwaarheid net so vry, vergewe en verlos soos enige ander mens.  

’n Witkruisarend word vrygelaat nadat hy vir 10 jaar in die Pretoriase dieretuin op hok was. Die hok sit egter steeds in die kop en die arend besef nie hy’s vry nie. Eers baie later toe ’n ander witkruisarend in die omgewing begin roep, toe gebeur daar iets met die dieretuinarend, die bekende stem maak die vryheid in hom wakker! Onmiddelik styg hy op en binne oomblike sirkelsweef hy spontaan saam met die ander arend! 

“Dit sê en betuig ek dan in die Here, dat julle nie meer moet wandel soos die ander heidene ook wandel in die verdwaasdheid van hulle gemoed nie, mense wat verduisterd is in die verstand en vervreemd van die lewe van God deur die onkunde wat in hulle is vanweë die verharding van hulle hart; wat ongevoelig geword het en hulle oorgegee het aan die ongebondenheid om in hebsug allerhande onreinheid te bedrywe. Maar julle het Christus nie so leer ken nie, as julle ten minste van Hom gehoor het en in Hom onderrig is soos die waarheid is in Jesus: dat julle, wat die vorige lewenswandel betref die oue mens moet aflê wat deur die begeerlikhede van die verleiding te gronde gaan.” Ef.4:17-22. “Die Naam van die Here word geopenbaar in Sy vakmansskap, Hy gee rotsvaste identiteit aan Sy werk, dat dit volmaak is! Sy naam onderskei Sy produk! Maar die Steenrots wat jou verwek het, het jy veronagsaam; en jy het die God vergeet wat jou voortgebring het.” Deut.32:3,4,18. “Luister na My, julle wat die geregtigheid najaag, wat die HERE soek! Aanskou die rots waaruit julle gekap is en die steengroef waaruit julle gegrawe is.” Jes.51:1. 

“En toe die huis gebou is, is dit gebou van klippe, kant en klaar uit die breekplek: hamers en koubeitels, enige yster-gereedskap, is nie gehoor by die huis toe dit gebou is nie.” 1Kon.6:7.

“Wat die beeld betref, sy hoof was van goeie goud, sy bors en sy arms van silwer, sy buik en sy lendene van koper, sy bene van yster, sy voete gedeeltelik van yster en gedeeltelik van klei. U het gekyk totdat daar sonder toedoen van mensehande 'n klip losraak wat die beeld getref het aan sy voete van yster en van klei en dit fyngestamp het. Toe is tegelykertyd die yster, die klei, die koper, die silwer en die goud fyngestamp, en dit het soos kaf geword van die dorsvloere in die somer, wat die wind wegneem, sodat daar geen spoor van gevind is nie; maar die klip wat die beeld getref het, het 'n groot rots geword wat die hele aarde gevul het. Dan.2:34,35.  

“In plaas van die doring kom  die sipres op, in plaas van die brandknekel, die mirte.” Jes.55:6-11,13. In Christus bly die ware identiteit van die mens behoue tenspyte van die val van Adam. Jesus is die bloudruk van die mens se oor​sprong. Die negatief van die foto bewaar die oorspronklike oomblik. Die beeld en naam van God is in die mens gegraveer. Die verlore penning verloor nooit sy waarde nie, die beeld en inskripsie bly in plek as bevestiging van dit wat die stukkie metaal oorspronklik onderskei as koopkrag. Mark. 12:15-17. “Sodat hulle die Here kon soek, of hulle Hom miskien kon aanraak en vind, al is Hy nie ver van elkeen van ons nie; want in Hom lewe ons, beweeg ons en is ons, soos sommige van julle digters ook gesê het: Want ons is ook sy geslag. As ons dan die geslag van God is, moet ons nie dink dat die godheid aan goud of silwer of steen, die beeldwerk van menslike kuns en uitvinding, gelyk is nie.” Hand.17:27-29.

“Wie sê die mens is die Seun van die mens? Die Seun van die mens is die Seun van God!” Matt.16:13-18. Hierdie vraag onderstreep die hoofdoel van Jesus se koms. Hy openbaar die ware oorsprong en geestelike identiteit van die mens.  Jesus vra die vraag wat Sy ekklesia, die Nuwe Testamentiese kerk, die antwoord van is. Jesus het nie gekom om Sy eie identiteit te verdedig of uitsluitlik te openbaar nie. Hy beleef nie ‘n identiteitskrisis nie! In die besef dat Jesus die Christus is as seun van die mens; dat Hy inderwaarheid die seun van God is, ontdek Simon terselfdertyd sy eie ware identiteit! “Salig is jy, Simon seun van Jona, want vlees en bloed het dit nie aan jou geopenbaar nie, maar My Vader wat in die hemel is. Ek sê vir jou, jy is Petrus, die Rots, want op hierdie Petra, die Rots waaruit jy gekap is, sal Ek My kerk (ekklesia) bou.” Grieks, ekklesia, die woordjie bestaan uit twee woorde, ek, ’n voorsetsel wat die oorsprong bepaal, + kaleo, om deur ‘n naam ge-eien te word. (Die bekende stem van die Arend!) Die doel van die kerk is om die ware oorspronklike identiteit van die mens te openbaar en te bevestig! 

“Kom na Hom toe, die lewende steen wat deur die mense wel verwerp is, maar by God uitverkore en kosbaar is; en laat julle ook soos lewende stene opbou, tot 'n geestelike huis, 'n heilige priesterdom, om geestelike offers te bring wat aan God welgevallig is deur Jesus Christus. Daarom staan dit ook in die Skrif: Kyk, Ek lê in Sion 'n uitverkore en kosbare hoeksteen, en die wat in Hom glo, sal nooit beskaam word nie. Vir julle dan wat glo, is Hy kosbaar; maar vir die ongelowiges geld die woord: Die steen wat die bouers verwerp het, dit het 'n hoeksteen geword; en: 'n Steen des aanstoots en 'n rots van struikeling.” 1Pet.2:4-7, Jes.28:15,16.
Jesus is meer as 'n Jood. “En die Samaritaanse vrou sê vir Hom: Hoe is dit dat U wat 'n Jood is, van my vra om te drink terwyl ek 'n Samaritaanse vrou is? Want die Jode hou geen gemeenskap met die Samaritane nie. Jesus antwoord en sê vir haar: As jy die gawe van God geken het en geweet het wie Hy is wat vir jou sê: Gee vir My water om te drink, sou jy Hom gevra het en Hy sou vir jou lewende water gegee het. maar elkeen wat drink van die water wat Ek hom sal gee, sal in ewigheid nooit dors kry nie, maar die water wat Ek hom sal gee, sal in hom word 'n fontein van water wat opspring tot in die ewige lewe.” Joh.4:9,10,14. Jesus verwys die Samaritaase vrou na ‘n groter oorsprong (fontein) as haar natuurlike herkoms, ‘n oorsprong wat selfs haar verwysing na Jakob as haar oervader oortref.

“Daarom, onthou dat julle wat vroeër heidene in die vlees was en on-besnedenes genoem word deur die sogenaamde besnydenis wat in die vlees met hande verrig word, dat julle in dié tyd sonder Christus was, vervreemd van die burgerskap van Israel en vreemdelinge ten aansien van die verbonde van die belofte, sonder hoop en sonder God in die wêreld. Maar nou in Christus Jesus het julle wat vroeër ver was, naby gekom deur die bloed van Christus. Want Hy is ons vrede, Hy wat albei een gemaak en die middelmuur van skeiding afgebreek het deurdat Hy in sy vlees die vyandskap tot niet gemaak het, naamlik die wet van gebooie wat in insettinge bestaan; sodat Hy, deur vrede te maak, die twee in Homself tot een nuwe mens kon skep en albei in een liggaam met God kon versoen deur die kruis, nadat Hy daaraan die vyandskap doodgemaak het. En Hy het die evangelie van vrede kom verkondig aan julle wat ver was en aan die wat naby was; want deur Hom het ons albei die toegang deur een Gees tot die Vader. So is julle dan nie meer vreemdelinge en bywoners nie, maar medeburgers van die heiliges en huisgenote van God, gebou op die fondament van die apostels en profete, terwyl Jesus Christus self die hoeksteen is, in wie die hele gebou, goed saamgevoeg, verrys tot 'n heilige tempel in die Here, in wie julle ook saam opgebou word tot 'n woning van God in die Gees.” Ef.2:11-22. “Hy het aan my die verborgenheid deur 'n openbaring bekend gemaak, soos ek tevore kortliks geskryf het; waardeur julle, as julle dit lees, my insig in die verborgenheid van Christus kan verstaan, wat in ander tye aan die mensekinders nie bekend gemaak is nie soos dit nou aan sy heilige apostels en profete geopenbaar is deur die Gees, naamlik dat die heidene mede-erfgename is en medelede van die liggaam en mededeelgenote aan sy belofte in Christus deur die evangelie. My roeping is om vir almal aan die lig te bring wat ons in gemeenskap het met Hom, ons  wedersydse deelname aan die ver-borgenheid wat van alle eeue af verborge was in God wat alles geskape het deur Jesus Christus, sodat nou deur die ekklesia aan die owerhede en magte in die hemele die menigvuldige wysheid van God bekend gemaak kan word, volgens die ewige voorneme wat Hy gerealiseer het in Christus Jesus, onse Here.” Ef.3:3-6 9-11. “Om hierdie rede buig ek my knieë voor die Vader van onse Here Jesus Christus, van wie elke familie in die hemele en op die aarde Sy naam ontvang. dat Hy aan julle mag gee na die rykdom van sy heerlikheid om met krag versterk te word deur Sy Gees in die innerlike mens, sodat Christus deur die geloof in julle harte kan woon, julle wat in die liefde gewortel en gegrond is, en julle in staat kan wees om saam met al die heiliges ten volle te begryp wat die breedte en lengte en diepte en hoogte is, en die liefde van Christus te ken wat die kennis oortref, sodat julle vervul kan word tot al die volheid van God. En aan Hom wat mag het om te doen ver bo alles wat ons bid of dink, volgens die krag wat in ons werk, aan Hom die heerlikheid in die ekklesia, in Christus Jesus deur alle geslagte tot in ewigheid! Amen.” Ef.3:14-21.

. 

“Hy het my losgemaak van my natuurlike geboorte as my enigste verwysing, dit het Hom behaag om Sy seun in my te openbaar, sodat ek Hom in die heidene kan openbaar!” Gal.1:15,16. (Gr.en= in) Die meeste vertalings stel voor dat ons Hom aan die heidene moet verkondig. Dit maak ‘n enorme verskil in ons evangelisasie poging! “En hy sê vir hulle: Julle weet dat dit ongeoorloof is vir 'n Joodse man om met iemand van 'n ander volk omgang te hê of hom te besoek; maar God het my getoon dat ek geen mens onheilig of onrein mag noem nie.” Hand.10:28. “Want die liefde van Christus dring ons, omdat ons van oordeel is, dat as een vir almal gesterf het, hulle dan almal gesterf het. Ons ken dus van nou af niemand meer na die vlees nie; en al het ons ook Christus na die vlees geken, nou ken ons Hom tóg nie meer so nie. 2Kor5:14-16. “Want óns is die besnydenis, ons wat God in die Gees dien en in Christus Jesus roem en nie op die vlees vertrou nie; alhoewel ek rede het om ook te vertrou op die vlees. As iemand anders meen dat hy op die vlees kan vertrou, ek nog meer. Ek is besny op die agtste dag, uit die geslag van Israel, uit die stam van Benjamin, 'n Hebreër uit die Hebreërs; wat die wet betref, 'n Fariseër; wat ywer betref, 'n vervolger van die ekklesia; wat die geregtigheid in die wet betref, onberispelik. Maar wat vir my wins was, dit het ek om Christus wil skade geag. Ja waarlik, ek ag ook alles skade om die uitnemendheid van die kennis van Christus Jesus, my Here, ter wille van wie ek alles prysgegee het en as drek beskou, om Christus as wins te verkry en in Hom gevind te word, nie met my geregtigheid wat uit die wet is nie, maar met dié wat deur die geloof in Christus is, die geregtigheid wat uit God is deur die geloof.” Fil.3:3-9. “Daar is nie meer Jood of Griek nie, daar is nie meer slaaf of vryman nie, daar is nie meer man en vrou nie; want julle is almal een in Christus Jesus.” Gal.3:28. “Want in Christus Jesus het nòg die besnydenis nòg die onbesnedenheid enige krag, maar 'n nuwe skepsel.” Gal. 6:15. “Moenie 'n verkeerde indruk probeer skep nie aangesien die ou mens met sy gedrags​kode inderdaad van sy gesag in jou lewe ontneem is. Jy is met die nuwe mens beklee, vernuwe in kennis volgens die presiese beeld van jou Skepper. Dis nou nie meer ‘n kwessie van of jy 'n Griek of Jood, slaaf of vryman is wat van belang is nie, al wet tel is dat Christus alles, en in almal is.” Kol.3:9-11. “Deur God is julle in Christus.” 1Kor.1:30. Die Knox vertaling sê, “It is from Him that we take our origin.” “En dit alles is uit God wat ons met Homself versoen het deur Jesus Christus en ons die bediening van die versoening gegee het.” 2Kor.5:18. “Want Hy wat heilig maak, sowel as hulle wat geheilig word, is almal uit Een; om hierdie rede skaam Hy Hom nie om hulle broeders te noem nie.” Heb.2:11. “Ons is waarlik Sy geslag.” Hand.17:28. “Het ons nie almal een Vader nie? Het een God ons nie geskape nie?” Mal.2:10. “Hy is die Beeld van die onsienlike God, die Eersgeborene van die hele skepping.” Kol.1:15. “Alle dinge het deur Hom ontstaan, en sonder Hom het nie een ding ontstaan wat ontstaan het nie.” Joh.1:3. “En terwyl ons almal met onbedekte gesig soos in 'n spieël die heerlikheid van die Here aanskou, word ons van gedaante verander na dieselfde beeld, van heerlikheid tot heerlikheid, as deur die Here wat die Gees is.” 2Kor.3:18.

GOD SE STRATEGIE: EPENETUS –

ASIE IN EEN MENS.
“Groet ook die gemeente by hulle aan huis. Groet Epénetus, my geliefde, wat die eersteling van Acháje is vir Christus.” Rom.16:5. God sien altyd die menigte verteenwoordig in die individu. “En die Skrif wat vooruit gesien het dat God die heidene uit die geloof sou regverdig, het vooraf aan Abraham die evangelie verkondig met die woorde: In jou sal al die volke geseën word.” Gal.3:8-9. Die wet het openbaar tot watter mate die mensdom as geheel ingesluit was in Adam se sonde, nou verkondig die Evangelie ‘n veel groter resultaat, die effek van een mens, Christus se daad van geregtigheid wat die dieselfde mensdom  onskuldig verklaar. Rom.5:15-19. “Die HERE het sy heil bekend gemaak, sy geregtigheid voor die oë van die nasies geopenbaar; al die eindes van die aarde het die heil van onse God gesien.” Ps 98.:2,3. Die slotsom van die kruispsalm verklaar: “Al die eindes van die aarde sal herinner word, en hulle tot die HERE bekeer, en al die geslagte van die nasies sal voor u aangesig aanbid. 'n Nageslag sal Hom dien; dit sal vertel word van die HERE aan die volgende geslag. Hulle sal sy geregtigheid verkondig aan mense wat nog gebore moet word; want Hy het dit reeds gedoen.” Ps.22:27,30-31.

“Die volk wat in duisternis wandel, het 'n groot lig gesien; die wat woon in die land van die doodskaduwee, oor hulle het 'n lig geskyn. U het die nasie vermenigvuldig, hulle vreugde groot gemaak; hulle is vrolik voor u aangesig soos iemand vrolik is in die oestyd, soos iemand juig as die buit verdeel word. Want die juk wat op hulle gedruk het, en die stok wat hulle rug getref het, die roede van hulle drywer, het U verbreek soos op die dag van Mídian. (Toe God deur ‘n klein Gideonsbende  ‘n groot menigte verslaan het, sonder enige wapens, net met brandende fakkels in erdekruike) Want 'n Kind is vir ons gebore, 'n Seun is aan ons gegee; en die heerskappy is op sy skouer, en Hy word genoem: Wonderbaar, Raadsman, Sterke God, Ewige Vader, Vredevors; tot vermeerdering van die heerskappy en tot vrede sonder einde, op die troon van Dawid en oor sy koninkryk, om dit te bevestig en dit te versterk deur reg en deur geregtigheid, van nou af tot in ewigheid. Die ywer van die HERE van die leërskare sal dit doen. Jes.9:2-4,6,7. Die ywer van die Here is in totale kontras teenoor ‘n godsdienstige ywer vir God. Die ywer van die Here word aangevuur deur die openbaring van geregtigheid deur die geloof. “Want ek getuig van hulle dat hulle 'n ywer vir God het, maar sonder kennis. Want omdat hulle die geregtigheid van God nie ken nie en hulle eie geregtigheid probeer oprig, het hulle hul aan die geregtigheid van God nie onderwerp nie.” Rom.10:2,3. “Skryf dit wat jy sien in eenvoudige taal en graveer dit op kliptafels, sodat hulle wie dit lees kan hardloop met die boodskap. Want die regverdige, deur sy geloof sal hy lewe.” Hab.2:2,4.

Die nasies is ons erfdeel, die eindes van die aarde is ons eiendom! Ps.2:8. “Want die belofte dat hy erfgenaam van die wêreld sou wees, het Abraham of sy nageslag nie deur die wet verkry nie, maar deur die geregtigheid van die geloof.” Rom. 4:13. Geregtigheid deur die geloof is die sleutel waarmee ons die nasies in besit neem. “Al die eindes van die aarde sal verlossing sien. Tot aan die uithoeke van die aarde sal hulle die redding sien wat ons God bewerk het!” Ps.98:3. “Hoe lieflik is op die berge die voete van hom wat die goeie boodskap bring, wat vrede laat hoor, wat goeie tyding bring, wat verlossing uitroep; wat aan Sion sê: Jou God is Koning! Hoor! Jou wagte! Hulle verhef die stem, hulle jubel almal saam; want hulle sien vlak voor hulle oë hoe die HERE terugkeer na Sion. Breek uit, jubel almal saam, puinhope van Jerusalem! Want die HERE het sy volk getroos, Jerusalem verlos. Die HERE het sy heilige arm ontbloot voor die oë van al die nasies, en al die eindes van die aarde sal sien die heil van onse God.” Jes.52:7-10. “Ek, die HERE, het U geroep in geregtigheid, en Ek vat u hand en behoed U en gee U as 'n verbond van die volk, as 'n lig van die nasies, om blinde oë te open; om gevangenes uit die kerker uit te lei, uit die gevangenis diegene wat in die duisternis sit.” Jes.42:6,7. “Die Gees van die Here HERE is op My, omdat die HERE My gesalf het om 'n blye boodskap te bring aan die ootmoediges; Hy het My gestuur om te verbind die gebrokenes van hart, om vir die gevangenes vrylating uit te roep en vir die geboeides opening van die gevangenis; om uit te roep 'n jaar van die welbehae van die HERE en 'n dag van die wraak van onse God; om al die treurendes te troos.” Jes.61:1,2. “Staan op, word verlig; want jou lig kom, en die heerlikheid van die HERE gaan oor jou op. Want kyk, die duisternis sal die aarde oordek en donkerheid die volke; maar oor jóu sal die HERE opgaan, en sy heerlikheid sal oor jou gesien word. En nasies sal trek na jou lig, en konings na jou stralende opgang. En jou volk sal almal regverdiges wees, vir ewig sal hulle die land besit, as lote deur My geplant, 'n werk van my hande, tot my verheerliking. Die kleinste sal 'n geslag word en die geringste 'n magtige nasie. Ek, die HERE, sal dit op die regte tyd gou laat kom.” Jes.60:1-3,21,22. 

Die poorte van Hades (lett: Grieks, ha+ideis, om nie te sien of ver​staan nie, onkunde) sal nie stand hou teen die openbaring van die mens se ware identiteit nie! Matt.16:13-18. 

Die evangelie kan alleen geografies sinvol gemeet word aan die eindes van die aarde. Elke mens word inge​sluit in die inhoud van die boodskap. Dit is vir almal bestem! En die engel sê vir hulle: Moenie vrees nie, want kyk, ek bring julle 'n goeie tyding van groot blydskap wat vir die hele volk sal wees. Eer aan God in die hoogste hemele en vrede op aarde, in die mense 'n welbehae! Luk.2:10,14. “In die Naam van Jesus sou buig elke knie van die wat in die hemel en die wat op die aarde en die wat onder die aarde is, en elke tong sou bely dat Jesus Christus die Here is tot heerlikheid van God die Vader.” Fil. 2:10,11.

Ons leef terwille van een dringende ambisie: dit is om elke mens die voile omvang en impli​kasie van verlossing te laat besef. Ef.3:9. Die liefde van God dring ons met 'n brandende ywer. 2Kor.5:14-21. “Ons kan nie anders as om te praat van dit wat ons gesien en gehoor het nie.” Hand.4:20. Daar is niks wat my lewe meer sinvol maak as om die evangelie te verkondig nie. 1 Kor. 9:16.

“Ek is vol woorde, my gees dwing my om te praat. Dit kook in my soos wanneer wyn nie klaar gegis het nie en selfs nuwe wynsakke wil laat oopbars!” Job 32:18-20. “My hart het warm geword in my binneste; 'n vuur het in my ontvlam in my oordenking, daarom kan ek nie swyg nie.” Ps.39:4. “Was ons harte nie brandende in ons terwyl Hy met ons gepraat het en die Skrifte vir ons oopgemaak het nie!” Luk.24:32.  “Dit wat ons gesien en gehoor het verkondig ons aan julle sodat julle ook met ons kan deel in gemeenskap met God.” 1Joh.1:1-4.

Die ywer van die Here ontvlam in 'n mens in intieme ver​keer met God. In Kol.1:24-29 sê Paulus hoe by begeer om die woord in sy volle implikasie bekend te maak, tenspyte van enige persoonlike opoffering. Hy het net een begeerte, om almal te laat sien en besef, en om elkeen volwasse in Christus voor te stel. Hiervoor beywer by hom volgens die werking van God se energie wat hom kragtig inspireer. “Deur Sy genade is ek wat ek is.” (Sy genade gee definisie aan my lewe.) Sy genade teenoor my was nie tevergeefs nie; maar dit inspireer my gedurig met 'n groter ywer as enige van die wat in hulle eie poging probeer presteer het. 1 Kor. 15:10. 

Paulus se bediening was allermins die produk van ‘n populêre beroepskeuse. “Want ek is jaloers oor julle met 'n goddelike jaloersheid, want ek het julle aan een man verbind, om julle as 'n reine maagd aan Christus voor te stel. Is hulle dienaars van Christus? Ek praat in uitsinnigheid, ek nog meer: in arbeid oorvloediger, in slae bo die maat, in gevangenskappe baie meer, in doodsgevare dikwels. Vyf maal het ek van die Jode ontvang veertig houe op een na. Drie maal is ek met stokke geslaan, een maal is ek gestenig, drie maal het ek skipbreuk gely, 'n nag en 'n dag het ek op die diepwater deurgebring, dikwels op reis, in gevare van riviere, in gevare van rowers, in gevare van my volk, in gevare van die heidene, in gevare in die stad, in gevare in die woestyn, in gevare op see, in gevare onder valse broeders; in arbeid en moeite, in slapelose nagte dikwels, in honger en dors, dikwels sonder ete, in koue en naaktheid. Behalwe dit alles my daaglikse bekommernis, die sorg vir al die gemeentes. Wie is swak en ek is nie swak nie? Aan wie word 'n struikelblok in die weg gelê en ek is nie aan die brand nie? As daar geroem moet word, sal ek in my swakhede roem.” 2Kor.11:2,23-30. “Nie dat ek dit uit gebrek sê nie, want ek het geleer om vergenoeg te wees met die omstandighede waarin ek is. Ek weet om verneder te word, ek weet ook om oorvloed te hê; in elke opsig en in alle dinge is ek onderrig: om versadig te word sowel as om honger te ly, om oorvloed te hê sowel as om gebrek te ly.” Fil.4:11,12. “Maar in al hierdie dinge is ons meer as oorwinnaars deur Hom wat ons liefgehad het. Want ek is versekerd dat geen dood of lewe of engele of owerhede of magte of teenwoordige of toekomende dinge of hoogte of diepte of enige ander skepsel ons sal kan skei van die liefde van God wat daar in Christus Jesus, onse Here, is nie.” Rom.8:37-39. Terugslae en krisis kon die dringendheid en oorweldiging van God se liefde in hom nie bedreig nie. Sy insig in die genade verdienste van Christus en openbaring van die mens se insluiting in die dood en opstanding van Christus het hom dinamies motiveer. 2Kor. 5:14. Sy vertroue was nie in oorredende woorde van mense wysheid of in spraaktegnieke nie. “En al is ek ook onbedrewe in woord, dan tog nie in kennis nie; maar ons het ten volle in alle opsigte openbaar geword by julle.” 2Kor.11:6. “So moet ons dan beskou word as dienaars van Christus en bedienaars van die verborgenhede van God. 1Kor.4:1. 'n Mens wil altyd ander laat deel in dit wat jy sien. “Ons het genade en apostelskap ontvang om geloofsgehoor-saamheid terwille van Sy naam te verkry onder alle nasies.” (Grieks vir gehoorsaamheid, upoakuo, om met oorgawe te hoor) Ek staan onder verpligting beide teenoor die Griekse geleerdes sowel as die ongeletterde masses. Rom. 1:5,14,15  Paulus het so gespreek dat baie kon glo. Hand.14:1 Niks kon hom van koers afdwing nie; hy het baie gely en verdra terwille van die evangelie. Alhoewel by baie met sy eie hande moes werk, het dit nooit sy lewensmotiver​ing verander nie. Hy het nooit as 'Paulus die tentmaker' bekend gestaan nie, maar altyd 'Paulus die gestuurde!' Hand. 18:3,5. Hy was altyd ywerig aan die preek (letterlik "gedring deur die woord") “Julle onthou tog, broeders, ons arbeid en inspanning; want terwyl ons nag en dag gewerk het om niemand van julle te beswaar nie, het ons die evangelie van God aan julle verkondig. 

1Thess.2:9. “Niemand se silwer of goud of klere het ek begeer nie; maar julle weet self dat hierdie hande voorsien het in die behoeftes van my en die wat by my was. Ek het julle in alles getoon dat ons deur so te arbei die swakkes moet help en die woorde van die Here Jesus moet onthou, dat Hy gesê het: Dit is saliger om te gee as om te ontvang.” Hand.20:33-35. Hy motifeer ook die ander gelowiges om soos hy te lewe: “en julle eer daarin te stel om rustig te lewe en julle eie sake te behartig en met julle eie hande te werk, soos ons julle beveel het, sodat julle welvoeglik kan wandel teenoor die wat buite is, en aan niks behoefte mag hê nie” 1Thess.4:11,12 “Want julle weet self hoe julle ons moet navolg, want ons het ons nie onordelik onder julle gedra nie; ook het ons nie brood by iemand kosteloos geëet nie; maar ons het met arbeid en inspanning nag en dag gewerk om nie iemand van julle tot las te wees nie. Nie dat ons nie die reg het nie, maar om onsself vir julle as 'n voorbeeld te stel, dat julle ons kan navolg. Want ook toe ons by julle was, het ons julle dit altyd beveel: as iemand nie wil werk nie, moet hy ook nie eet nie. Want ons hoor dat sommige onder julle onordelik wandel, dat hulle nie werk nie, maar bemoeisiek is. Sulke mense beveel en vermaan ons deur onse Here Jesus Christus, om rustig te werk en hulle eie brood te eet. En julle, broeders, moet nie in goeddoen verflou nie. 2Thess.3:6-13. Hy het nooit sy reg om ook van die evangelie materieel te baat, misbruik nie. Hy wou nooit 'n struikelblok vir iemand wees nie daarom het hy eerder self handel gedryf as om die indruk te skep dat hy van ander afhanklik was. Hy het besef dat watookal met hom gebeur het, net tot die voordeel van die evan​gelie gestrek het. Vir Paulus hat die lewe in die vlees net een betekenis gehad, vrugbare arbeid. “En ek wil hê dat julle moet weet, broeders, dat wat my wedervaar het, eerder op bevordering van die evangelie uitgeloop het.” Fil. 1:12,21-25. Terwyl hy in die tronk moes sit het hy besef dat die woord nooit deur 'n tronksel of boeie ingekort kon word nie! 2Tim.2:9. Hy was daarvan oortuig dat sy bediening nooit vrugteloos of tevergeefs sou wees nie. “Daarom, my geliefde broeders, wees standvastig, onbeweeglik, altyd oorvloedig in die werk van die Here, omdat julle weet dat julle arbeid in die Here nie tevergeefs is nie. 1Kor.15:58. “Ek hardloop dan soos een wat nie onseker is nie; ek slaan met die vuis soos een wat nie in die lug slaan nie. “ 1Kor.9:26. Soveel geld, tyd en energie gaan verlore in mooi houe en mooi planne elkekeer wanneer die teiken nie getref word nie! Hy het die onskatbare waarde van elke mens besef. 2Kor.5:16. Die klem van sy hele bediening was gerig op die effek van die woord op die individu. Hy het besef dat die geheim om die volgende persoon te bereik, was om die individu effektief te bemagtig in die volle gestalte van Christus. Kol.1:28,29. Dit sou die sleutel wees tot die breër gemeenskap en selfs die lande buite die lokale grense. “Want ons waag dit nie om ons te reken of te vergelyk met sommige van die wat hulleself aanbeveel nie. Maar omdat hulle hul met hulself meet en met hulself vergelyk, is hulle onverstandig. Maar ons sal nie buite die maat roem nie, maar volgens die maat van die werkkring wat God ons as 'n maat toebedeel het om ook julle te bereik. Want ons strek onsself nie te ver uit asof ons julle nie kan bereik nie, want ons het reeds by julle gekom met die evangelie van Christus. Ons roem nie buite die maat in die arbeid van ander nie, maar ons het hoop om, wanneer julle geloof toeneem, in hoër mate onder julle toe te neem volgens ons werkkring, om die evangelie te verkondig in plekke anderkant julle. 2Kor.10:12-16. Die RSV sê, “Our expectation is that as your faith increases, our field among you will be greatly enlarged, so that we may also preach the gospel in lands beyond you.” Aan Timotheus sê hy, “en wat jy van my gehoor het onder baie getuies, vertrou dit toe aan getroue manne wat bekwaam sal wees om ook ander te leer. 2Tim. 2:2. Dit was vir Paulus sleutel-strategie. 

“Maar toe sommige hulle verhard en ongehoorsaam was en voor die menigte aanhou kwaadspreek van die Weg, het hy van hulle weggegaan en die dissipels afsonderlik geneem en elke dag in die skool van 'n sekere Tiránnus samesprekinge gehou. En dit het twee jaar lank geduur, sodat al die inwoners van Asië die woord van die Here Jesus gehoor het, Jode sowel as Grieke. En God het buitengewone kragte deur die hande van Paulus gedoen.” Hand.19:9-11. Dis onmoontlik om ‘n grootgenoeg gebou te huur om die hele Asië in te akkomodeer. Maar met ‘n groot genoeg boodskap vat mens ‘n hele land vanuit een gebou! (Binne 2 jaar!)

In die enkele vrou van Samaria sien Jesus 'n hele dorp tot inkeer kom. Joh.4:40-42. In Mark 5:19,20 sien Jesus 10 stede in een man. (dekapolis, 10 stede) Sy reputasie was nie vir Jesus 'n verleentheid nie! Moet nooit die individu onderskat nie! Fillipus, die nuutverkose diaken, word op ‘n eensame pad gestuur om ‘n enkele Ethiopiër te bereik. God sien ‘n hele kontinent in een mens! Paulus laat hom nie eers deur oop deure lei nie, maar besef dat God ons altyd in triomf lei, en deur ons oral die lieflike geur van die kennis van Christus versprei. 2Kor.2:12-14. 'n Praktiese, tydelike oplossing van ‘n probleem situasie of selfs 'n roetine werks-betrokkenheid, kan maklik 'n verskoning word om jou lewe in te kort tot blote oorlewing. God sien soveel meer in Gideon as wat hy in homself gesien het. “En die Engel van die HERE het aan hom verskyn en vir hom gesê: Die HERE is met jou, dapper held! Toe draai die HERE na hom toe en sê: Gaan in hierdie krag van jou en verlos Israel uit die hand van die Midianiete. Is dit nie Ek wat jou stuur nie? Maar hy vra Hom: Ag, Here, waarmee sou ek Israel verlos? Kyk, my geslag is die swakste in Manasse, en ek self die geringste in my familie. Toe sê die HERE vir hom: Ek sal met jou wees, sodat jy die Midianiete soos een man sal verslaan. Rigters 6:12,14-16. 

“Voordat Ek jou in die moederskoot gevorm het, het Ek jou geken; en voordat jy uit die liggaam voortgekom het, het Ek jou geheilig; Ek het jou tot 'n profeet vir die nasies gemaak. Toe het ek gesê: Ag, Here HERE, voorwaar, ek kan nie praat nie, want ek is jonk. Maar die HERE het vir my gesê: Moenie sê: Ek is jonk nie; want na wie Ek jou ook al stuur, moet jy gaan; en wat Ek jou ook al beveel, moet jy spreek. Wees vir hulle nie bevrees nie, want Ek is met jou om jou uit te red, spreek die HERE. Toe het die HERE sy hand uitgestrek en my mond aangeroer; en die HERE het vir my gesê: Hiermee lê Ek my woorde in jou mond. Kyk, Ek stel jou vandag aan oor die nasies en oor die koninkryke om uit te ruk en om te gooi en te vernietig en te verwoes, om te bou en te plant. Verder het die woord van die HERE tot my gekom en gesê: Wat sien jy, Jeremia? En ek antwoord: Ek sien 'n amandeltak. Toe sê die HERE vir my: Jy het goed gesien, want Ek is wakker oor my woord om dit te volbring.” Jer.1:6-12. Die Hebreeuse naam vir die amandel boom beteken letterlik die boom wat wakker geword het. Dit is die eerste boom wat begin bloeisels maak na die winter terwyl die ander bome nog slaap. “Sê julle nie: Dit is nog vier maande, dan kom die oes nie? Kyk, Ek sê vir julle, slaan julle oë op en aanskou die lande dat hulle al wit is vir die oes. En hy wat maai, ontvang loon en vergader vrug vir die ewige lewe, sodat die saaier en die maaier saam bly kan wees. Want hierin is die woord waar: Dit is een wat saai, en 'n ander wat maai. Ek het julle gestuur om te maai waar julle nie aan gewerk het nie. Ander het gewerk, en julle het in hulle arbeid ingegaan. Joh.4:35-38. “En dit alles is uit God wat ons met Homself versoen het deur Jesus Christus en ons die bediening van die versoening gegee het, naamlik dat God in Christus die wêreld met Homself versoen het deur hulle hul misdade nie toe te reken nie en die woord van die versoening aan ons toe te vertrou. Ons tree dan op as gesante om Christus wil, asof God deur ons vermaan. Ons bid julle om Christus wil: Laat julle met God versoen. En as medewerkers vermaan ons julle ook dat julle die genade van God nie tevergeefs mag ontvang nie. Kyk, nou is dit die tyd van die welbehae; kyk, nou is die dag van heil.” 2Kor.5:18-20,6:1,2

“Maar die geregtigheid wat uit die geloof is, sê dit: Moenie in jou hart sê nie: Wie sal in die hemel opvaar, naamlik om Christus af te bring; of: Wie sal in die afgrond neerdaal, naamlik om Christus uit die dode op te bring? Maar wat sê dit? Naby jou is die woord, in jou mond en in jou hart. Dit is die woord van die geloof wat ons verkondig.” Rom.10:6-.8. Geregtigheid deur die geloof sê, “God het dit gedoen, deur Sy toedoen is ons in Christus, Sy werk is afgehandel. Want wie in Sy rus ingegaan het, rus ook self van sy eie werke soos God van syne.” Heb.4:10.  “HERE, U sal vir ons vrede beskik, want U het ook al ons werk vir ons volbring.” Jes.26:12. Ons deel dieselfde rus van God; dieselfde verwysing; dieselfde rede wat God het om volmaaktheid te vier! Geregtigheid deur die geloof besef dat daar geen afstand meer is nie, en dat die mens ten volle verteenwoordig is in Christus in die troonkamer van God. Die Woord in jou mond en in jou hart is gelyk aan die Persoon van Jesus in Sy fisiese teenwoordigheid! Die krag van Sy opstanding uit die dood is in Sy woord in jou mond!

Sy gehoorsaamheid en Sy geloof oortref ons beste poging om nog iets te word of te verkry. Dit is wat Hy gedoen het en wat Hy glo wat ons geloof en lewe dinamies motifeer. As ‘n handjievol terroriste ‘n bom in London kan plant en in ‘n oomblik ‘n hele stad en land in vrees in dompel, wat sal dit vat om ‘n stad aan te gryp met geloof? Dit het gebeur in die vroeë kerk. “Paulus het so gespreek, dat baie geglo het.” Hand.14:1. “En toe hulle gebid het, is die plek geskud waar hulle saam was, en hulle is almal vervul met die Heilige Gees en het die woord van God met vrymoedigheid gespreek.” Hand.4:31. “En die woord van God het toegeneem, en die getal van die dissipels het in Jerusalem baie vermeerder, en 'n groot menigte van priesters het gehoorsaam geword aan die geloof.” Hand. 6:7.

Ongeletterde, gewone mense het hul wêreld omgekeer. “Want Johannes het wel met water gedoop, maar julle sal met die Heilige Gees gedoop word nie lank ná hierdie dae nie. Die wat bymekaargekom het, vra Hom toe en sê: Here, gaan U in hierdie tyd die koninkryk vir Israel weer oprig? En Hy antwoord hulle: Dit kom julle nie toe om die tye of geleenthede te weet wat die Vader deur sy eie mag bepaal het nie; maar julle sal krag ontvang wanneer die Heilige Gees oor julle kom, en julle sal my getuies wees in Jerusalem sowel as in die hele Judéa en Samaría en tot aan die uiterste van die aarde.” Hand.1:5-8. “En toe hulle die vry-moedigheid van Petrus en Johannes sien en verstaan dat hulle ongeleerde en eenvoudige manne was, was hulle verwonderd en het hulle as metgeselle van Jesus herken.” Hand.4:13. “Die mense wat die wêreld in beroering bring, hulle het hier ook gekom, Hand.17:6. “Want let op julle roeping, broeders: julle is nie baie wyse na die vlees nie, nie baie magtiges, nie baie edeles nie; maar wat dwaas is by die wêreld, het God uitverkies om die wyse te beskaam; en wat swak is by die wêreld, het God uitverkies om wat sterk is, te beskaam; en wat onedel is by die wêreld en wat verag is, het God uitverkies, en wat niks is nie, om die argumente van die wat iets is, tot niet te maak, sodat geen vlees voor Hom sou roem nie. Maar deur Hom is julle in Christus Jesus, wat vir ons geword het wysheid uit God en geregtigheid en heiligmaking en verlossing. Daarom, soos geskrywe is: Die wat roem, moet in die Here roem.” 1Kor.1:26-31. “Daarom dan, terwyl ons so 'n groot wolk van getuies rondom ons het, laat ons ook elke las aflê en die sonde wat ons so maklik omring, en met volharding die wedloop loop wat voor ons lê, die oog gevestig op Jesus, die Leidsman en Voleinder van die geloof, wat vir die vreugde wat Hom voorgehou is, die kruis verdra het, die skande verag het en aan die regterkant van die troon van God gaan sit het. Want julle moet ag gee op Hom wat so 'n teëspraak van die sondaars teen Hom verdra het, sodat julle in jul siele nie vermoeid word en verslap nie.” Heb.  12:1-3. Die woordjie, om ag te gee in die Grieks, is analogitsomai, wat beteken om aanhoudend tot dieselfde logiese slotsom te kom. Onthou, die wedloop is nie oppad na rus toe nie maar vanuit rus. Die Sabbatrus is die die vertrekpunt, die inspirasie en omgewingsruimte van die gelowige. 

“En Filippus het afgekom in 'n stad van Samaría en Christus aan hulle verkondig. En die skare het eendragtig ag gegee op die woorde van Filippus toe hulle dit hoor en die tekens sien wat hy doen. Want uit baie van die wat onreine geeste gehad het, het die geeste uitgegaan terwyl hulle met 'n groot stem skreeu; en baie wat lam en kreupel was, het gesond geword. En daar was groot blydskap in daardie stad. En 'n engel van die Here het met Filippus gespreek en gesê: Staan op en gaan na die suide op die pad wat afloop van Jerusalem na Gasa. Dit is 'n eensame pad. Toe het hy opgestaan en gegaan. En daar was 'n man van Ethiópië, 'n hofdienaar, 'n staats-amptenaar van Kandacé, die koningin van die Ethiópiërs, wat oor al haar skatte was en na Jerusalem gekom het om te aanbid. En hy was op die terugreis en het op sy wa gesit en die profeet Jesaja gelees. En Filippus het sy mond geopen en van hierdie Skrif af begin en die evangelie van Jesus aan hom verkondig.” Hand.8:5-7,26-28. Fillipus bedien beide die massa in die stad sowel as die enkele op ‘n eensame pad met dieselfde ywer, entoesiasme en fokus. God sien Afrika in een mens! “En toe hulle uit die water opklim, het die Gees van die Here Filippus skielik weggevoer, en die hofdienaar het hom nie meer gesien nie, want hy het sy weg met blydskap gereis. Maar Filippus is in Asdod gevind. En hy het die land deurgegaan en die evangelie verkondig in al die stede, totdat hy in Cesaréa gekom het.” Hand.8:39,40. Interressant dat God Simon Petrus laat haal om hierdie invloedryke man, Cornelius te bekeer: “En daar was in Cesaréa 'n man met die naam van Cornelius, 'n hoofman oor honderd van die sogenaamde Italiaanse leërafdeling. Stuur dan nou manne na Joppe en laat vir Simon haal wat ook Petrus genoem word. En hy sê vir hulle: Julle weet dat dit ongeoorloof is vir 'n Joodse man om met iemand van 'n ander volk omgang te hê of hom te besoek; maar God het my getoon dat ek geen mens onheilig of onrein mag noem nie.”  Mens sou dink, hoekom het God nie sommer vir Fillipus gebruik om Cornelius te bereik nie? Hy was mos klaar in Caesarea? Filipus se bediening in Caesarea berei die weg vir Petrus. Maar God het ‘n sleutel plan met Petrus as leierfiguur in Jerusalem. Op daardie stadium het almal nog net die goeienuus uitsluitlik met die Jode gedeel. Hand.11:19.  God bou Sy kerk, dit is Sy strategie, daarom is daar geen geregverdige ruimte vir wedywering en tweespalt in die bediening nie. “Want aangesien daar onder julle jaloersheid en twis en tweedrag is, is julle nie vleeslik nie en wandel julle nie na die mens nie? (Dan tree julle mos op nes gewone mense wat nog nie hul ware identiteit ontdek het nie) Want as die een sê: Ek is van Paulus; en die ander: Ek van Apollos, is julle nie vleeslik nie? Wie is Paulus dan, en wie Apollos anders as dienaars deur wie julle gelowig geword het? En dit soos die Here aan elkeen gegee het. Ek het geplant, Apollos het natgemaak, maar God het laat groei. So is dan hy wat plant of hy wat natmaak, niks nie, maar God wat laat groei. Maar hy wat plant en hy wat natmaak, is een, maar elkeen sal sy eie loon volgens sy eie arbeid ontvang. Want ons is medewerkers van God; die akker van God, die gebou van God is julle. Volgens die genade van God wat aan my gegee is, het ek soos 'n bekwame boumeester die fondament gelê, en 'n ander bou daarop; maar elkeen moet oppas hoe hy daarop bou. Want niemand kan 'n ander fondament lê as wat daar gelê is nie, dit is Jesus Christus.” 1Kr.3:3-11. Hy is ons enigste ware verwysing en identiteit. 

“Voorwaar, voorwaar Ek sê vir julle, wie in My glo, die werke wat Ek doen, sal hy ook doen; en hy sal groter werke doen as dit, omdat Ek na my Vader gaan.” Joh.14:12. 

“Ek vermaan julle dan, ek, die gevangene in die Here, om te wandel waardig die roeping waarmee julle geroep is, met alle nederigheid en sagmoedigheid, met lankmoedigheid, terwyl julle mekaar in liefde verdra en ernstig strewe om die eenheid van die Gees te bewaar deur die band van die vrede. Dit is een liggaam en een Gees, soos julle ook geroep is in een hoop van julle roeping; een Here, een geloof een doop, een God en Vader van almal, wat oor almal en deur almal en in julle almal is. Maar aan elkeen van ons is die genade gegee volgens die mate van die gawe van Christus. Daarom sê Hy: Toe Hy opgevaar het in die hoogte, het Hy die gevangenes gevange geneem en gawes aan die mense gegee. (Als wat Hy dedoen het het Hy namens die mens en tot voordeel van ons gedoen) Maar dít: Hy het opgevaar, wat beteken dit anders as dat Hy ook eers neergedaal het in die onderste dele van die aarde? Hy wat neergedaal het, is dieselfde as Hy wat opgevaar het bokant al die hemele, sodat Hy alles tot volheid kan bring. En Hy het gegee (let op, nie beloon nie!) sommige as apostels, ander as profete, ander as evangeliste, ander as herders en leraars, om die heiliges toe te rus vir hulle dienswerk, tot opbouing van die liggaam van Christus, totdat ons almal kom tot die eenheid van die geloof en van die kennis van die Seun van God, tot 'n volwasse man, tot die mate van die volle grootte van Christus; sodat ons nie meer kinders sou wees nie wat soos golwe geslinger en heen en weer gedryf word deur elke wind van lering, deur die bedrieëry van die mense, deur sluheid om listiglik tot dwaling te bring; maar, terwyl ons in liefde die waarheid betrag, in alles sou opgroei in Hom wat die Hoof is, naamlik Christus.” Ef.4:1-15. In Hoofstuk 11 van Handelinge vind ons ‘n interessante praktiese voorbeeld en verwysing van hoe die sogenaamde 5-voudige bediening in die praktyk gewerk het. Die doel en eindproduk van die Nuwe Testamentiese bediening is die volwasse gestalte van Christus in die mens, die beeld en karakter van God in die praktyk.

Eerstens vind ons ‘n groepie Joodse gelowiges wat afkomstig is van die eiland Cyprus en die Noord Afrika dorpie, Cyrene. (v-22) Hulle bedien kragtig aan ‘n groot klomp Grieke in Antiochië.  Die impak van die groepie evangeliste is so dinamies dat die nuus vinnig versprei tot in Jerusalem. Tot op daardie stadium is die evangelie nog uitsluitlik aan Jode bedien. Maar intussen is die leiers in beroering in Jerusalem na die openbaring en getuienis van Petrus se ontmoeting met Cornelius in Caesarea. Hulle besef terdeë dat die nie-Jode ingesluit is in dieselfde liefdesopenbaring van God. Miskien nog ‘n bietjie traag, maar hulle stuur tenminste ‘n apostel in die persoon van Barnabas. Hy was nou wel nie ‘n seniorman nie, maar hy was God se man! Hy kon selfs die Josef, of dan Barnabas/Barabas wees wat deur die lot uitgesluit was toe hy amper ‘n amptelike apostel kon word in Judas se plek? Hand.1:23. Snaaks mens lees nooit weer van Matheus wat toe aangestel was nie. (Die Matheus wat die Evangelie geskryf het was ‘n ander ou, hy was die dissipel van Jesus, Levi, die eks-tollenaar) Nietemin, Barnabas het klaar ‘n reputasie as iemand wat uitverkoop is (letterlik!) en hy leef hom so uit in ‘n bemoedigingsbediening, dat die ander spontaan sy naam verander van Josef na Seun van bemoediging (Barnabas) Hand.4:36. Na Paulus se bekering was dit weereens Barnabas wat sonder huiwering vir Paulus in die bresse tree toe almal nog vir hom bang was as gevolg van sy verlede en reputasie. Hn.9:26-30 (Ook interessant dat Paulus op daardie stadium ‘n vinnige draai gemaak het in Caeserea oppad na Tarsus. Hy het heel moontlik toe vir Fillipus die ‘diaken’ ontmoet wat intussen evangelis geword het. Hy be-soek hom weer jare later. Hn.21:8-11) 

Terug by die aksie in Antiochië! (Hn.11) Barnabas kom daar aan as gestuurde en verteenwoordiger van die hoof-kantoor in Jerusalem, en sien en ervaar hoe die genade van God in die mense se gesigte blink! Hy bemoedig en versterk hulle in hul geloofsoortuiging. Nog meer Grieke kom tot geloof! Banabas besef dat hy hulp nodig en vertrek dadelik na Tarsus om Saulus te loop haal. Hy het genoeg met hom te doen gehad om met groot waardering te besef dat sy openbaring van Christus in die mens die Nuwe Testamentiese lering duidelik uitspel. Hy het uiteraard ook geweet dat Paulus hierdie openbaring direk van God ontvang het en jaloers daaroor gewaak het om dit nie bloot te stel aan godsdienstige argumente nie. Gal.1:11, 12,15-17. Nou sou dit ‘n ideale geleent-heid wees vir Saulus om vir die eerste keer in die publiek op te tree. Die Grieke sou nie ‘n probleem hê met sy Joodse agtergrond en reputasie nie. Sy gawe, as onderwyser sou dinamies tot sy reg kom. Vir die volgende jaar bedien Saulus en Barnabas die ekklesia. Die vrug van Saulus se openbaring word pragtig onderstreep, vir die eerste keer in die geskiedenis, word mense Christene genoem! Sy boodskap was juis die openbaring van Christus in jou!  

Vervolgens lees ons van die besoek van ‘n groepie profete uit Jerusalem. Die profetiese bediening soos elke ander bediening in die NT is gewoonlik in ‘n spanverhouding. (Pasop vir ‘n profeet wat op sy eie werk) Hulle praat van ‘n groot hongersnood wat sou kom. Die profetiese bediening in die NT is nooit bedoel om vrees te bring nie, altyd stigting en bemoediging. 1Kor. 14:3. Die gelowiges in Antiochië sien dadelik ‘n ideale geleentheid om die stief-verhouding tussen die Joodse Christene en hulself te oorbrug. Hulle begin kospakkies en ander praktiese voorbereidings te tref, en een aand terwyl die Joodse gelowiges nog miskien sit en skinder oor die Grieke wat hulle ook nou verbeel dat hulle deelgenote is van dieselfde beloftes en huisgesin van God, toes daar ‘n klop aan die deur! Groot glimlagte en arms propvol kruideniersware wag buite. Die herders van Antiochië gemeente het met ‘n verrassing arriveer! 

In enige stukkende verhouding is ‘n krisis die ideale geleentheid om met eenvoudige praktiese liefde versoening te demonstreer. 

“Kyk, op die berge die voete van hom wat die goeie boodskap bring, wat vrede laat hoor.” Nahum 1:15. “Hoe lieflik is op die berge die voete van hom wat die goeie boodskap bring, wat vrede laat hoor, wat goeie tyding bring, wat verlossing uitroep; wat aan Sion sê: Jou God is Koning! Hoor! Jou wagte! Hulle verhef die stem, hulle jubel almal saam; want hulle sien vlak voor hulle oë hoe die HERE terugkeer na Sion.” Jes.52:7,8. Sien in jou verbeelding die opgewonde lyftaal van die boodskappers wat op die hoogtes huppelend t’rug hardloop met die goeie nuus van die oorlogsveld! Goeie nuus kan net beteken dat die veldslag gewen is en dat die oorlog verby is!

“O Sion, verkondiger van die goeie boodskap, klim op 'n hoë berg! O Jerusalem, verkondiger van goeienuus, hef jou stem op met mag; hef dit op, wees nie bevrees nie! Sê aan die stede van Juda: Hier is julle God! Kyk, die Here HERE sal kom as 'n Sterke, en sy arm sal heers; kyk, sy loon is by Hom, en sy beloning is voor sy aangesig. Hy sal sy kudde laat wei soos 'n herder; Hy sal die lammers in sy arm vergader en aan sy bors dra; die lammerooie sal Hy saggies lei.” Jes.40:9-11.

“En toe Josua oud en ver op sy dae was, het die HERE vir hom gesê: Jy is oud en ver op jou dae, en daar het nog 'n baie groot stuk land oorgebly om in besit te neem.” Josua 13:1. “En nou, kyk, die HERE het my laat lewe, soos Hy gespreek het, nou al vyf en veertig jaar sedert die HERE hierdie woord met Moses gespreek het toe Israel in die woestyn getrek het; en kyk nou, ek is vandag vyf en tagtig jaar oud; ek is vandag nog so sterk soos die dag toe Moses my uitgestuur het; soos my krag toe was, so is my krag nou nog, om te veg en om uit te gaan en in te gaan. Gee my dan nou hierdie bergland waarvan die HERE daardie dag gespreek het.” Josua 14:10-12.

